
ПРАДМОВА 
 
Родны край... Жыватворная крыніца натхнення. Шчаслівы бераг, 

прыгажосць якога зблізку ўспрымаецца як звычайнасць, а на ад-
легласці навявае ўспаміны i тугу. Любімыя, дарагія сэрцу мясціны... 

Есць глыбокі сэнс у выказванні  аднаго мудрага чалавека: "Ведаю, 
бо люблю. I люблю, бо ведаю ". Сапраўды, нельга глыбока любіць i ша-
наваць тое, чаго не ведаеш. Можа таліу, што мы не паважаем i не 
шануем свой край, вакол нас так многа бруду i неахайнасці. Неўлад-
каванасць жыцця ідзе ад нелюбові, a нелюбоў грунтуецца на няве-
данні - няведанні сваёй гісторыі, сваей мовы, сваей культуры, сваей 
прыроды... 

Гэта невялікая кніжачка ў нейкай ступені дазваляе прыадчыніць 
дзверыў нязнанае, зазірнуць у старажытнае i не вельмі 
старажытнае мінулае, прыгледзіцца да таго, як жылі, чым займаліся 
i як змяняліся нашы продкі ў раскручваемай спіралі гісторыі. 

У выданне ўключаны артыкулы пра мінуўшчыну Пастаўскага 
края i некаторых суседніх тэрыторый, якія друкаваліся раней ў 
розных агульнарэспубліканскіх i рэгіянальных выданнях i ахопліваюць  
абсягі ад старажытных да славянскіх часоў да некоторых падзей 
першай сусветнай вайны. Пераважная колькасць матэрыялаў - гэта 
ўласныя даследванні аўтара, якія назапашваліся ў асноўным у часе 
вандровак i  экспедыцый з вучнямі — удзельнікамі краязнаўчага 
гуртка СШ №1 г. Паставы. Частка інфармацыі скарыстана з архіваў 
i прац іншых даследчыкаў. 

Аўтар выказвае глыбокую ўдзячнасць гісторыкам, кандыдатам 
гістарычных навук Людміле Дучыц i Эдварду Зайкоўскаму за кансуль-
тацыі пa пытаннях старажытнай гісторыі; калегам-краязнаўцам 
Алегу Куржалаву з Віцебска, Вітольду Ермалёнку з Мёраў, Кастусю 
Шыдлоўскаму з Браслава, Іосіфу Зямчонку з Варапаева, Алесю 
Гарбулю з Лынтупаў, Яську Драўніцкаму з Комарова за ідэі, вопыт i  
парады; родным i сябрам за падтрымку; а вучням і ўсім тым 
жыхарам вялікіх i малых вёсак i мястэчак нашага краю, з якімі 
давялося сустракацца ў часе вандровак i экспедыцый, за 
рамантычны дух падарожжаў, цікавыя сустрэчы, знаходкі i 
адкрыцці. 



ЗА ЦЕМРАЮ ВЯКОЎ МІНУЛЫХ 
(Даславянскі перыяд на Пастаўшчыне) 

 
Старажытная гісторыя ўмоўна падзяляецца на вялікія прамежкі 

часу, якія прынята называць эпохамі або вякамі. Яны маюць назвы 
па характару сыравіны, з якой вырабляліся асноўныя прылады 
працы. Выдзяляюцца ранні каменны век або палеаліт (на Пастаўш-
чыне не зафіксаваны), сярэдні каменны век або мезаліт (IX-III 
тысячагоддзі да нашый эры), новы каменны век або неаліт (III - 
сярэдзіна II тысячагоддзя да н. э.), бронзавы век (сярэдзіна II тыся-
чагоддзя – VII-IV стагоддзі да н. э.), жалезны век (з VII-IV стагоддзяў 
да н. э.) Па свайму ўнутранаму развіццю эпохі былі неаднароднымі: 
яны падзяляюцца на меншыя прамежкі часу, якія завуць культурамі i 
выдзяляюць звычайна па характару штрыховак на кераміцы. 

 
МЕЗАЛІТ 
 
Больш за 15 тысяч гадоў таму тэрыторыя Пастаўшчыны была 

занята вялікім ледавіком, які прынёс значнае пахаладанне. Ён па-
вольна прасоўваўся па тэрыторыі Беларусі з поўначы (са Скан-
дынаўскіх гор) на поўдзень i спыніўся на мяжы сучасных населеных 
пунктаў Свір-Нарач-Глыбокае. З гэтай прычыны Пастаўшчына доўгі 
час была скавана Лядовым панцырам, таўшчыня якога складала, 
напэўна, больш за кіламетр. Я к лічаць навукоўцы, тагачасны ледавік 
меў падабенства з сучаснымі покрыўнымі ледавікамі Грэнландыі i 
Антарктыды. 

Пасля таго, як у выніку пацяплення лядовыя глыбы пачалі рас-
таваць, на паверхні ўтварыліся вялікія азёры i рэкі, значныя па 
вышыні горы i ўзгоркі з пяску i гліны. У тыя часы вадаём, які ўтва-
рыўся ў наваколлі сучаснага возера Нарач, меў такія значныя паме-
ры, што нават злучаўся з Балтыйскім морам. Пад уплывам наносаў, 
насунутых ледавіком, утварыліся такія выспы, як Свянцянскія грады, 
што ляжаць на поўдні Пастаўшчыны, i роўная гліністая раўніна, якая 
сёння займае частку Полацкай нізіны. Вызваленая з-пад лядовага 
пандыру i размытая халоднымі водамі мясцовасць нагадвала карціну, 
якая ў мініяцюры назіраецца ў жвірова-пясчаных кар'ерах пасля ліў-
няў. Вялікая колькасць валуноў на нашых палях тлумачыцца тым, 
што яны былі прынесены ледавіком з далёкай Скандынавіі. 

Мінуў значны час, пакуль на месцы неабжытай халоднай прасто-
ры выраслі густыя лясы i пасяліліся шматлікія звяры. Сухі i халодны 
кантынентальны клімат пасіупова змяняўся больш цёплым i вільгот-



ным. Тундравая расліннасць саступала сваё месца бярозава-хваёвым 
лясам, якія паступова былі выцеснены хваёва-шырокалістымі. i побач 
з хвоямі раслі дубы, клёны, вязы, ясені, вольхі. Расліннасць была доб-
рым сховішчам для такіх звяроў, як высакародны алень, лось, зубр, 
дзік, мядзведзь, воўк, тарпан i інш. 

Па меры адступання ледавіка на поўнач у гэтым жа напрамку 
рухаліся i холадаўстойлівыя жывёлы. Яны з'яўляліся асноўнай здабы-
чай старажытных людзей, i таму чалавек вымушаны быў таксама 
рухацца на поўнач. 

Першыя людзі прыйшлі на тзрыторыю Пастаўшчыны, верагодна, з 
поўдня ці з паўднёвага захаду (паўднёвая Беларусь i Польшча) 
прыблізна ў IX тысячагоддзі да н. э. Яны займаліся паляваннем, 
рыбалоўствам, збіральніцтвам. У гэты час зроблена адно з найвялік-
шых вынаходстваў чалавека - лук. Гэта дазволіла чалавеку паляваць 
невялікімі групамі i нават паасобна, бо такое паляванне патрабавала 
значна меншых намаганняў чым аблава. Да таго ж, умение рабіць 
розныя паляўнічыя прыстасаванні тыпу пастак, сілкоў, лавушак 
дазволіла перайсці i да палявання на дробных жывёл i птушак. Пошу-
кі лепшых месцаў вымушалі чалавека весці рухомы (не аселы) лад 
жыцця, i таму ён доўга не затрымліваўся на адной стаянцы. Гэтым, а 
таксама малалікасцю першых пасяленцаў, можна тлумачыць невялі-
кую колькасць вядомых на сёння стаянак людзей палеалітычнага i 
мезалітычнага перыядаў. Некалькі паселішчаў таге часу знойдзена 
каля возера Нарач (Скема, Стругалапы, Кусёўшчына), але на тэрыто-
рыі Пастаўшчыны яны пакуль што яшчэ не выяўлены. Пры даслед-
ванні такіх гістарычных мясцін (стаянак) знаходзяць крамянёвыя 
рэтушаваныя адшчэпы i пласцінкі, скрабкі, наканечнікі стрэл, ножа-
падобныя пласціны, а таксама нуклеусы - вялікія кавалкі крэменю, з 
якіх адбівалі ці адшчэплівалі дробныя прылады, неабходныя для паля-
вання i апраноўкі скур. 

Паколькі мясцовых радовіпічаў крэменю на Пастаўшчыне i ва-
кольных тэрыторыях не выяўлена, то можна зрабіць выснову, што 
ўжо ў тыя далёкія часы першыя жыхары мелі сувязі з іншымі рэгіё-
намі, магчыма, з поўднем ці захадам Беларусі, дзе такія радовішчы 
есць. 



 
Мал. 1. Палеаграфічныя ўмовы на тэрыторыі Беларусі ў перыяд паазер-

скага абледзянення (паводле М. М. Цапенка): 1 — лёд, 2 — зандравыя палі; 3 
— лёсападобныя адклады, 4 — алювіяльныя патокі i ix адклады, 5 — 

найбольш прыўзнятыя ўчасткі, 6 — пашырэнне расліннасці 
перыгляцыяльнага тыпу. 

 

 
Мал. 2. Старажытныя паселішчы i гарадзішчы Пастаўскага раёна. 



HEAЛIT 
 
Натэрыторыі Беларусі мезаліт доўжыўся каля 5-ці тысячаў гадоў i 

закончыўся ў V тысячагоддзі да н. э. 3 гэтага часу пачалася неалі-
тычная эпоха - эпоха новакаменнага веку. Яна доўжылася каля 2 
тысячаў гадоў. У гэту эпоху клімат быў цяплейшы за сучасны, што  
спрыяла росту багатых лясоў, асабліва шыракалістых. Паўсюдна раслі 
дубы, клёны, вязы, ліпы, бярозы, вольхі, хвоі. Зрэдку трапляліся елкі i 
арэшнік. 

Неабсяжныя лясы i лугі, вялізныя балоты былі прытулкам для 
розных відаў птушак i жывёл. У гушчарах вадзіліся лісы, ваўкі, дзікі, 
высакародныя алені, ласі, зубры, мядзведзі, рысі, барсукі, бабры, 
тарпаны i іншыя жывёлы, якія ў большасці жывуць на нашай 
тэрыторыі i цяпер. 

Рэкі i азёры былі царствам вадаплаўнай птушкі i мелі шмат рыбы. 
Людзі сяліліся найчасцей на мысах першых надпоплаўных рачных 

тэрас, на невялікіх узвышшах i пясчаных пагорках, на поплавах каля 
азёр, рачных старыц або каля вусцяў невялікіх рэчак. 

На Пастаўшчыне паселішча неалітычнай эпохі выяўлена каля 
возера Задзеўскае. Яно размяшчаецца на паўночным беразе вадаёма 
на краі надпоплаўнай тэрасы. У час раскопак вучоныя выявілі тут 
крамянёвыя скрабкі, нажы, наканечнікі стрэл, праколкі, кераміку 
нарвенскай i паўночнабеларускай археалагічных культур, а таксама 
культуры грабеньчата-ямкавай керамікі. Датуецца паселішча канцом 
III - пачаткам II тысячагоддзя да н. э. Яно мае памеры 70 на 20 
метраў. 

Лічыцца, што ўсе неалітычныя стаянкі былі невялікімі: некалькі 
прымітыўных пабудоў, размешчаных на адлегласці некалькіх дзесят-
каў метраў адна ад адной. Аднак характар пабудовы жылля i матэры-
яльныя рэшткі сведчаць пра пераход насельніцтва ад качавога да 
аселага ладу жыцця. Дзякуючы выкарыстанню больш дасканалых 
прылад з крэменю, косці i рогу, а таксама лука i стрэлаў, праца 
першабытнага паляўнічага i рыбалова стала больш эфектыўнай. На 
звяроў i птушак яны ладзілі самастрэлы i пасткі, рабілі капканы, 
капалі лоўчыя ямы. Рыбаловы мелі вуды з касцянымі кручкамі, зуб-
частыя коп'і i восці. Выкарыстанне выдзеўбанага чоўна i рыбалоўнай 
сеткі зрабілі рыбалоўства больш прадукцыйным, чым паляванне. Яно 
стала надзейным спосабам атрымання ежы i садзейнічала пераходу 
да аселасці. 

Людзі займаліся таксама зборам пладоў, караняплодаў, вадзяных 
арэхаў, малюскаў i іншых дароў прыроды. 



У эпоху неаліту было зроблена найважнейшае адкрыццё – вынай-
дзены спосаб вырабу глінянага посуду. З гліны i раслінных дамешкаў, 
а пазней з дабаўкай пяску i жарствы (тоўчаны камень) выцягваліся 
ленты, якія налепліваліся па спіралі, утвараючы гарлавіну, тулава i 
дно. Пасудзіна атрымлівалася вострадоннай з прамымі сценкамі, 
іншы раз злёгку звужанымі ўверсе. Паверхню пасудзіны часта загла-
джвалі зубчастым штампам, укрывалі арнаментам, прасушвалі i аб-
пальвалі на агні. Для прыгатавання ежы яе ўкапвалі ў зямлю каля 
агнішча. 

Пачатак вырабу глінянага посуду - гэта асаблівасць неалітычнай 
эпохі, мяжа, якая аддзяляе мезаліт ад неаліту. 

Авалоданне прыёмамі лепкі i абпальвання посуду палепшыла 
спосабы прыгатавання ежы i аблегчыла яе захаванне, што таксама 
спрыяла пераходу да аселага ладу жыцця. 

Плямёны, якія рассяляліся ў той час на Беларусі, i ix культуры 
прынята называць паводле тыпу арнаментацыі на посудзе i формы 
гаршкоў. Чалавек эпохі неаліту надаваў магічнае, рытуальнае значэн-
не арнаменту на гаршках. Арнамент і форма пасудзін – найважней-
шыя прыкметы, па якіх вызначаюцца археалагічныя культуры. 

На неалітычную кераміку часта наносіліся гарызантальныя, рам-
бічныя, косанакіраваныя i яшчэ больш складаныя арнаментальныя 
малюнкі. Крыху пазней у арнаменце пачалі ўжывацца паўсферы i 
акружнасці, схематычныя малюнкі, што нагадваюць выявы нейкіх 
раслін, а таксама акружнасці, запоўненыя радыяльнымі лініямі. Маг-
чыма, многія малюнкі можна тлумачыць як сімвалы старажытнай 
міфалогіі, а таксама як салярныя (сонечныя) знакі. Нe выключана, 
што i шнуравы арнамент меў сакральны сэнс: шнур - гэта адна з 
формаў спіралі, a спіраль - знак агню, сонца ці жыцця ўвогуле. 

На Пастаўшчыне ў пачатку неаліту жылі плямёны так званай куль-
туры порыстай керамікі, якая вылучаецца як галіна нарвенскай куль-
туры, асноўныя арэалы каторай знаходзяцца ва ўсходняй Прыбал-
тыцы. Ад тыпова нарвенскай культуры яна адрознівалася менш 
арнаментаванай керамікай, іншымі суадносінамі ўзораў. 

Даследванні археолагаў сведчаць, што ў 2-й палове III тыся-
чагоддзя да н. э. з Прыбалтыкі на тэрыторыю Пастаўшчыны прыйшлі 
плямёны культуры тыповай грабеньчата-ямкавай керамікі, названай 
так па рысах аздаблення посуду Гэтыя плямёны па сваёй мове 
лічацца блізкімі да ўграфінаў, але яны былі нешматлікімі i хутка 
змяшаліся з карэннымі жыхарамі. 
 
 



Мал. 4. Свідравальная сякера, 
знойдзеная каля в. Юнькі. 

Нягледзячы на ўдасканаленне прылад i ава-
лоданне новымі формамі вядзення гаспадаркі, 
прадукцыйнасць працы па-ранейшаму застава-
лася недастатковай для тага, каб людзі змаглі 
жыць асобнымі сем'ямі. Калектыўныя формы 
палявання i рыбалоўства давалі большую частку 
прадуктаў. 

У эпоху неаліту мацярынскі род дасягнуў 
сталых формаў. Рэгуляванне шлюбных адносін 
прычынілася для ўстанаўлення дакладна акрэс-
ленага кола родзічаў толькі па жаночай лініі. 
Такі род складаўся з усіх дачок, унучак, праўну-
чак i асоб мужчынскага полу, якія мелі адну 
прамаці. Таму жыхары аднаго роду не маглі 
браць шлюб паміж сабой. Муж павінен быў на-
лежаць да іншага роду па строга вызначаным 
у племені шлюбным парадку, але ў той жа час 
абавязкова павінен быў быць супляменнікам, 
гэта значыць, што роды мужа i жонкі мусілі 
ўваходзіць у адно племя. Такая арганізацыя са-
дзейнічала захаванню адметных прыкмет племя: мовы, абрадаў, 
упрыгожванняў, арнаментацыі керамікі, вытворчых навыкаў, ха-
рактару пабудовы жылля i іншых. 

У жыцці старажытных людзей вялікую ролю адыгрывала перша-
бытная рэлігія, або татэмізм. Ва ўмовах узаемаадносін родаў i 
плямёнаў татэм выступаў як радавое імя або назва племя. Былі 
пашыраны культы жывёл i анімістычных уяўленняў. Не выключана, 
што сучасныя прозвішчы некаторых людзей маюць свае карані як раз 
у татэмізме. Прыкладам таму прозвішчы Лось, Мядзведзь, Казёл, 
Баран, Заяц i іншыя. 

З павелічэннем колькасці насельніцтва частка роду вымушана 
была аддзяляцца i пераходзіць на новае месца жыхарства. Паступова 
ўтвараліся групы, якія размаўлялі на блізкіх дыялектах. Племянная 
мова мела невялікі слоўнікавы запас i недасканалы граматычны лад. 

На мяжы III i II тысячагоддзяў да н. э. на тэрыторыю Пастаў-
шчыны прасунуліся племянныя групы культуры шнуравой керамікі, 
ці, як ix яшчэ называюць, культуры баявых сякер. Над уплывам 
"шнуравікоў" склалася паўночнабеларуская культура. 

Асноўную частку знаходак у часе раскопак позняга неаліту скла-
даюць фрагменты ляпнога посуду з дамешкамі тоўчаных ракавінак, 
расліннасці, пяску i жарствы ў гліняным цесце. Галоўнымі прыёмамі 



Мал. 5. Каменная зерняцерка 
(пашкоджана) з гарадзішча «Чорная 
гара» каля в. Данеўцы. 

арнаментацыі былі насечкі, ямкі, тычкі, рыскі, грабеньчатыя адбіткі, 
шнур. Прылады з крэменю сустракаюцца не вельмі часта. Асноўнай 
сыравінай для вырабу прылад былі косці і рогі, а таксама дрэва. 

 
БРОНЗАВЫ ВЕК 
 

На Пастаўшчыне бронзавы век 
пачаўся значна пазней, чым на 
паўднёвых тэрыторыях. Гэта звя-
зана з тым, што наш край не меў 
сваёй сыравіны для выплаўкі брон-
зы i быў значна аддалены ад цэн-
траў старажытнай металургіі. Таму 
мяжа паміж эпохамі неаліту i брон-
зы прыпадае прыблізна на сярэдзі-
ну II тысячагоддзя да н. э. Нават i 
пазней прылады з бронзы не змаглі 
выціснуць вырабаў з крэменю i 
косці i шырокага распаўсюджання 
тут не атрымалі. Бронзавыя i мед-
ныя вырабы траплялі ў наш край у 

асноўным шляхам абмену. 
Пад канец II тысячагоддзя да н. 

э. арнамент на кераміцы становіцца 
значна бяднейшы, а пазней амаль 

цалкам знікае. У першай палове I тысячагоддзя да н. э. насельніцтва 
йашай мясцовасці вырабляла ўжо неарнаментаванае начынне з 
простай штрыхоўкай абодвух бакоў. Пры раскопках тагачасных 
паселішчаў знаходзяць пераважна скрабкі, скоблі, крамянёвыя нажы, 
нуклеўсы,наканечнікі стрэл, каменныя сякеры, кераміку. 

Плямёны культуры баявых сякер, або вісла-нёмансісай, займаліся 
жывёлагадоўляй i земляробствам. Ix паселішчы звычайна месціліся на 
пясчаных узвышшах па берагах рэк. Гэта былі невялікія пасёлкі 
плошчай 0,2 - 0,5 га з наземнымі жытламі слупавой канструкцыі. 
Пасярэдзіне ix размяшчаліся ачаговыя паглыбленні або ачагі, выкла-
дзеныя з каменя. 

Насельніцтву былі вядомыя асноўныя віды свойскай жывёлы: бы-
кі, козы, авечкі, свінні. Жыхары займаліся земляробствам, паляван-
нем, рыбалоўствам, апрацоўкай скур, ткацтвам i шыццём адзення. 
Зямлю апрацоўвалі каменнымі i рагавымі матыкамі. Жалі крамянё-



вымі сярпамі, а жыта расціралі з дапамогай ручных каменных зерня-
цёрак. 

Змяніліся i формы гліняных гаршкоў. Калі ў неаліце ix дно было 
акруглым ці вострым, то ў эпоху бронзы яно стала плоскім, што было 
выклікана з'яўленнем ачага з роўным подам i стала ў выглядзе 
гарызантальнай дошкі на падпорках. 

У гэту эпоху адбыўся пераход ад мацярынскага да патрыяр-
хальнага радавога ладу. Сваяцтва пачало лічыцца ўжо не па мат-
чынай лініі, а па бацькавай, a дзеці - нашчадкі па бацьку. 

Памерлых хавалі ў грунтовых могільніках на баку ў скурчанай 
позе. Калі гэта быў мужчына, то побач клалі каменныя пра-
свідраваныя баявыя сякеры, кліны, долаты, касцяныя гарпуны, 
крамянёвыя наканечнікі стрэл i нажы, калі жанчына - каралі з 
прасвідраваных зубоў жывёл, шыферныя ці бурштынавыя ўпры-
гожванні. 

 
Мал. 6. Гарадзішча ў в. Асінагарадок. 

 
Даследванні археолагаў паказваюць, што карэннае насельніцтва 

Пастаўшчыны сваім паходжаннем звязана з плямёнамі культур 
шнуравой керамікі. Можна меркаваць, што з захаду ці з паўночнага 
захаду "шнуравікі" - прабалты прыйшлі на нашу зямлю i зліліся з 
мясцовым насельніцтвам - плямёнамі нарвенскай культуры i культуры 
тыповай грабеньчата-ямкавай керамікі. Тутэйшае насельніцтва было 
асімілявана, i на нашай тэрыторыі ўсталявалася частка балцкага 
этнасу. Наяўнасць балтаў пацвярджаецца тапанімікай. 



ЖАЛЕЗНЫ ВЕК 
 
Лічыцца, што жалезны век пачаўся на тэрыторыі Пастаўшчыны ў 

сярэдзіне I тысячагоддзя да н. э. (VII-IV ст. да н. э.). Назву гэта эпоха 
атрымала з-за таго, што чалавек навучыўся здабываць i апрацоўваць 
жалеза, вырабляць з яго патрэбныя яму рэчы. Доказам таму служаць 
знаходкі на раскопках некаторых гарадзішчаў i стаянак. Звычайна 
трапляюцца жалезныя шлакі (дзынра), рэшткі жалезных вырабаў, 
крыца, балванкі i іншыя сляды жалезаробчай вытворчасці. Жалеза 
выраблялася на месцы, бо мясцовыя балоты былі багатыя на 
жалезную руду (буры жалязняк, або ліманіт). Здабычай i апрацоўкай 
руды займалася практычна кожная радавая сям'я. У месцах выхаду 
балотнай руды на паверхню, асабліва ў размывах рэк i ручаёў, 
кавалкі яе збіралі i высушвалі. Потым руду разбівалі i таўклі 
каменнымі таўкачамі да размяльчэння, Выплаўлялі жалеза ў невялікіх 
гліняных печах-домніцах, якія мелі паўшарападобную форму. Праз 
адтуліну ў верхняй частцы печы засыпалі гарачы вугаль, а на яго, 
паслойна, здробленую руду i драўляны вугаль. Пры дапамозе мяхоў у 
печ нагняталася паветра. Тэмпература падымалася да 900 градусаў i 
вышэй. Выплаўленае жалеза сцякала на дно печы, утвараючы порыс-
тую масу - "крыцу", якая яшчэ мела дамешак шлаку. Каб пазбавіцца 
ад яго, крыцу дадаткова награвалі ў горне i кавалі. У выніку 
атрымлівалі кавалак чыстага жалеза - балванку. Насельніцтву 
гарадзішчаў была вядома зварка, а пазней ужывалася так званае 
пакетаванне - зварка вырабу з некалькіх кавалкаў жалеза рознай 
якасці. 

З жалеза выраблялі сякеры, нажы, сярпы, іголкі, шылы, наканеч-
нікі дзідаў, дроцікаў, стрэл, а таксама ўпрыгожванні: бранзалеты, 
шпількі, падвескі. 

Па-ранейшаму, асабліва ў пачатку эпохі, значнае распаўсюдж-
ванне мелі каменныя прылады, пераважна прасвідраваныя сякеры. 
Яны былі мясцовай вытворчасці, a свідраванне адтулін праводзілася 
на прымітыўным варштаце. Тапарышчы звычайна выраблялі з дубу. 

Даволі распаўсюджанымі былі i каменныя сякеры-кліны без 
адтулін. З іншых каменных прылад варта назваць зерняцёркі, таўка-
чы, тачыльныя брускі, камяні для шліфавання i кавадлы. 

Як i раней, шырока ўжываліся прылады з косці i рога. Гэта быў 
лёгкадаступны матэрыял, i ён проста апрацоўваўся. З яго вырабляліся 
шылы, праколкі, наканечнікі стрэл, дзідаў, ручкі нажоў. 

З бронзы на той час выплаўлялі толькі ўпрыгожанні, сярод якіх 
галоўную ролю адыгрывалі пярсцёнкі, бранзалеты i падвескі. 



Найбольш характэрным элементам тагачаснай матэрыяльнай ку-
льтуры мясцовых плямёнаў была штрыхаваная кераміка, па якой i 
названа сама культура. Рэшткі ляпнога посуду, які належыць да ку-
льтуры штрыхаванай керамікі, знойдзены на гарадзішчах каля вёсак 
Дзяўтуны, Сарокі, Сіманькі, Навадруцк, Саранчаны. 

Для керамікі характэрнымі з'яўляюцца пласкадонныя гаршкі з 
вострым рабром у верхняй частцы i пасудзіны ў выглядзе звычайнага 
слоіка. У гліну дамешвалася жарства. Гаршкі ў большасці былі жоў-
тыя, але сустракаліся чорнага ці цёмна-шэрага колераў. Арнамент на-
носіўся толькі на шыйку i плечукі пасудзін i скла даўся з зашчыпаў, 
насечак, наразных ліній, ямкавых уцісканняў. Сустракаюцца гліня-
ныя прасліцы, якія ўжываліся як грузікі для верацён. Яны мелі 
адрозненне ў формах арнаментацыі. 

 

 
Мал. 7. Пастаўскі касцёл стаіць на старажытным гарадзішчы. 

 
Паколькі посуд культуры штрыхаванай керамікі сустракаецца i 

далека ад месца размяшчэння самога племя, то гэта сведчыць пра 
шырокія культурныя i эканамічныя сувязі насельніцтва розных рэгіё-
наў. 

Сярод гаспадарчых заняткаў асноўную ролю да канца I тысяча-
годдзя да н. э. адыгрывалі жывёлагадоўля i паляванне. У гэты час на 
нашай тэрыторыі былі вядомыя ўсе асноўныя віды свойскай жывёлы: 
каровы, козы, коні, свінні. Пераважала буйная рагатая жывёла. Коні 



ўжо тады выкарыстоўваліся для верхавой язды. Асноўнымі аб'ектамі 
палявання былі дзік, лось, зубр, ліс, бабёр. 

З цягам часу ў гаспадарцы ўзрастала ўдзельная вага падсечнага 
земляробства. Па спосабу падрыхтоўкі ўчастка ляснога ляда для пасе-
ву такая сістэма атрымала назву ляднай. На ўчастку, які выбіраўся 
для поля, лес высякалі i  спальвалі. Верхні слой глебы станавіўся больш 
рыхлы, а попел угнойваў глебу. Затым сеялі збожжа i загортвалі яго 
сукаваткай - драўлянай бараной. Першыя гады ўраджай на новым 
месцы быў добры, але з цягам часу глеба губляла свае якасці, 
апустошвалася. Такі ўчастак пакідалі i пераходзілі на іншы, які 
рыхтаваўся такім жа спосабам. Сеялі пераважна ячмень, авёс, проса, 
бабовыя. 

Частку прадуктаў харчавання давалі рыбалоўства i збіральніцтва. 
На гарадзішчах знойдзены кручкі i восці, а таксама ракавіны 
малюскаў i шкарлупіны ад арэхаў. 

Паселішчы ранняга жалезнага веку (культура штрыхаванай кера-
мікі) месціліся звычайна каля прыродных вадаёмаў. Прыблізна да V-
IV ст. да н. э. на ix не было ніякіх абарончых збудаванняў. Пазней па 
краях гарадзішчаў сталі насыпаць адзін, а то i некалькі валоў, рабіць 
перад імі равы. Па грэбені вала ўзводзіліся драўляныя сцены. Плошча 
паселішчаў звычайна не перавышала 0,25-0,3 га. Жытламі служылі 
наземныя слупавыя збудаванні чатырохвугольнай формы. Яны былі 
доўгія, шматкамерныя, у кожным памяшканні меўся ачаг. Прыблізна 
ў пачатку н. э. адбылося павелічэнне плошчы асобных жылых па-
мяшканняў, з'явіліся даволі вялікія аднакамерныя дамы, якія бу-
даваліся асобна. Падлога ў жытлах абмазвалася глінай. 

Далейшае сацыяльна-эканамічнае i этнічнае развіццё ў IV-V ст. н. 
э. прывяло да значных змен у жыцці мясцовага насельніцтва. Старыя 
патрыярхальныя гарадзішчы, якія сталі эканамічна нявыгаднымі, 
былі пакінуты, а замест ix узніклі неўмацаваныя селішчы. Відаць, гэта 
адбылося ў выніку ўзнікнення вялікіх племянных аб'яднанняў, у ме-
жах якіх для кожнай асобнай абшчыны страцілася неабходнасць ва 
ўмацаваных гарадзішчах. 

Узнікненне маёмаснай няроўнасці, з'яўленне багатых i бедных 
сем'яў паскорыла распад радавых адносін. Сваяцкія сувязі пачалі 
страчваць сваю сілу. На адкрытых паселішчах сяліліся не толькі 
кроўныя родзічы, але i сем'і з чужых родаў. Першабытная абшчына, 
заснаваная на кроўным сваяцтве, саступіла месца абшчыне сусед-
скай. 

Адбыліся змены i ў культуры. У выніку зліцця культур, якія існа-
валі на поўначы Беларусі, утварылася новая археалагічная культура, 



якая мае назву банцараўская, банцараўска-тушамлянская, або тыпу 
верхняга пласту Банцараўшчыны-Тушамлі-Калочына. Цікава, што 
амаль усе даследаваныя селішчы таго часу знаходзіліся на месцы 
стаянак каменнага ці бронзавага вякоў, на нізкай першай надпоплаў-
най тэрасе рэк i азёр, каля самай вады. 

Для паселішчаў банцараўскай культуры характэрна наяўнасць 
ляпной гладкасценнай керамікі з жарствой у гліняным цесце. Яна 
мела розную форму, але арнаментацыя адсутнічала. 

Пад час раскопак тагачасных селішчаў знаходзяць жалезныя 
нажы, сярпы, цуглі i шпоры, шылы, сякеры, іголкі, наканечнікі дзідаў 
i стрэл. Прылады з косці i рогу сустракаюцца даволі рэдка. 

У параўнанні з папярэднім часам гаспадарка ўзнялася на больш 
высокі ўзровень развіцця. Істотна ўзрасло значэнне падсечнага земля-
робства. Сеялі пшаніцу, проса, гарох, конскія бабы, віку, жыта. Знач-
ную ролю адыгрывала жывёлагадоўля. Пры раскопках трапляюцца 
косці быка, авечкі, каня, свінні. Паляванне i рыбалоўства ўжо мелі 
дапаможнае значэнне. У асноўным палявалі на такіх звяроў, як лось, 
мядзведзь, куніца, ліс i заяц. З рыбалоўных прылад трапляюцца грузі-
лы, кручкі, восці i блешні. 

У лік упрыгожванняў, якія вырабляліся ў асноўным з бронзы, 
уваходзілі разнастайныя падвескі, скроневыя кольцы, бранзалеты, 
шыйныя грыўні, паясы з сярэбранымі спражкамі, гліняныя, буршты-
навыя, шкляныя з пазалотай пацеркі, фібулы. 

Асноўная маса вырабаў мясцовага насельніцтва характэрна для 
больш ранніх балцкіх культур, а таксама для насельніцтва Літвы i 
Латвіі перыяду ранняга сярэднявечча. 

Жытлы мелі чатырохвугольныя формы, яны былі наземныя або 
паўзямляначныя, з адкрытымі агнішчамі ці з печамі-каменкамі ў 
сярэдзіне. Пабудовы былі пераважна слупавой канструкцыі, а такса-
ма зрубныя, памерам каля 12x20 м. Часта побач з жытламі месціліся 
гаспадарчыя збудаванні, у большасці гэта былі ямы-скляпы ўсечана-
канічнай ці звонападобнай формы. 

У пахавальных абрадах пераважала трупаспаленне ў грунтавых 
ямах у курганах. Нябожчыка спальвалі разам з рэчамі. Пры даслед-
ванні могільнікаў знаходзяць пераважна ўпрыгожванні i посуд. 

У канцы VI ст. палітычнае становішча, напэўна, змянілася i стала 
больш трывожным, бо селішчы пачалі размяшчацца побач са старымі 
гарадзішчамі. Самі гарадзішчы былі ператвораны ў крэпасці-сховіш-
чы, значна ўмацаваныя дадатковымі валамі шляхам падсыпкі краю 
пляцовак, абарончымі драўлянымі сценамі. 



Трывожная абстаноўка таго часу, напэўна, тлумачыцца тым, што 
пачалося паступовае перамяшчэнне славян на тэрыторыю, што раней 
займалі балты. Хутчэй за ўсё рух гэтых плямён адбываўся гвалтоўна, 
праз узброеныя сутычкі з мясцовымі жыхарамі. Устаноўлена, што на 
мяжы VII-VIII ст. большасць умацаванняў балцкага насельніцтва 
банцараўскай культуры загінула ў выніку пажараў. 

Такім чынам, гэтай мяжой можна падвесці рысу пад даславян-
скай гісторыяй старажытнай Пастаўшчыны. З гэтага часу асноўным 
насельніцтвам на паўночнай частцы Беларусі сталі ўсходнеславянскія 
плямёны крывічоў. 

 
КРЫЖЫ I КАМЯНІ 
 
Беларусь - краіна азёр. Але яна яшчэ i краіна валуноў. Каменныя 

камлыгі розных памераў i форм, групамі i паасобку раскіданы па 
ўзгорках i далінах нашых маляўнічых краявідаў. Беларусу, асабліва 
жыхару Паазер'я пейзаж без валуноў выдаецца сумным i ненатураль-
ным, нават безабаронным, бо вялікія камяні - гэта не толькі частка 
ландшафтаў, але i сімвал трываласці i моцы. 

Успомнім Новы Запавет i прыгадаем, што бліжэйшы да Хрыста 
апостал меў імя Пётр, што значыць "камень". Пётр быў фізічна дужым 
чалавекам, але ён набыў сапраўдную трываласць, калі далучыўся, ці 
дакладней сказаць, напоўніўся духоўнасцю Ісуса. Можа быць, Дух  
Святы ўвасобіўся ў Хрысце для таго, каб фізічнае, шчыльнае падняць 
да духоўнага, узвышанага. Каб даць каменю сапраўдную моц... 

Немагчыма дакладна сказаць, ці разважалі над гэтымі біблейскімі 
спалучэннямі нашы далёкія продкі, але мы можам канстатаваць 
адметную з'яву ў гістарычным развіцці беларусаў: на сотнях, а мо i 
тысячах камянёў выбітыя выявы крыжоў; сотні, а мо i тысячы 
валуноў акуратна абчэсаны i ператвораны ў крыжы. Інтуітыўна людзі 
прыйшлі да разумення таго, што камень, як сімвал фізічнай моцы, у 
спалучэнні з крыжом, сімвалам моцы духоўнай, з'яўляецца надзейным 
абярогам ад любой пошасці. Таму i паўсталі яны на могілках i 
курганах, на скрыжаваннях дарог i гарадзішчах. Многа ix было ў 
сярэднявеччы, але час няўмольны i разбураюцца паступова камяні, 
знікаюць выявы крыжоў на ix. 
Якія ж з камянёў-крыжоў захаваліся на Пастаўшчыне? Бадай самы 
вядомы i самы адметны такі помнік знаходзіцца ў вёсцы Камаі. 
Месціцца ён у самым цэнтры паселішчаў 30 метрах на захад ад 
касцёла Іаана Хрысціцеля ля былой местачковай плошчы. Крыж мае 
ўнушальныя памеры: вышыня — 2,5 м, шырыня ўнізе - 0,7 м, 



таўшчыня - 0,6 м, шырыня па гарызантальнай папярочыне - 1,88 м. 
Вертыкальная частка крыжа мае чатырохгранную форму. У сярод-
крыжжы - трохкутная ніша для распяцця памерамі 36-56-10 см. Пад 
ёй знаходзяцца чатыры рады ледзь прыкметных знакаў. Ніжэй ix 
высечана кола дыяметрам каля 9 см, пад якім маецца знак у выглядзе 
парасона. Над нішай захаваліся літары i лічбы "R 1803". Ha 
паўночным баку крыжа ніжэй папярочыны захавалася літара "В". 

 

 
Мал. I . Каменны крыж у в. Камаі.    Мал. 2. Каменны крыж каля в. Маштаркі. 

 
Высечаны крыж з вялікага валуна ружовага граніту рапаківі, які, 

верагодна, быў прынесены сюды ў час апошняга зледзянення (20-17 
тыс. гадоў таму) са Скандынавіі. 

 
Мал. 3. Схема размяшчэшш крыжоў i камянёў. 



Наконт даты ўзвядзення крыжа ёсць некалькі версій. У томе "Збор 
помнікаў гісторыі i культуры Беларусі. Віцебская вобласць." (БелСЭ, 
1985, с. 324) сцвярджаецца, што высечаны ён у XV-XVI стагоддзях. 
Аўтары артыкула "Гэтыя дзіўныя камяні Пастаўшчыны" ў кнізе 
"Памяць. Пастаўскі раён."(БелТА, 2001, с. 39) (В. Вінакураў, А. Гар-
буль, Л. Дучыц) схіляюцца да версіі, што крыж быў усталяваны ў час 
будаўніцтва храма ў 1603-1606 гг. Мясцовыя краязнаўцы I. Зямчонак 
i Я. Драўніцкі прымяркоўваюць узвядзенне крыжа да 200-годдзя 
будаўніцтва касцёла (1803 г.) На наш погляд, крыж усё ж такі 
створаны значна раней XIX стагоддзя, бо дужа архаічна выглядае ён 
побач з касцёлам i ў параўнанні з падобнымі помнікамі таго часу. 
Пачакаем больш важкіх доказаў ў пытанні даты ўсталявання 
камайскага крыжа. 

Увагу гісторыкаў прыцягнуў каменны крыж, які быў выяўлены 
вучнямі - ўдзельнікамі краязнаўчага гуртка СШ №1 — каля вёскі 
Маштаркі. Ён намнога меншы за камайскі: вышыня ўсяго 77 см, 
шырыня ў папярочыне 42 см, таўшчыня 36 см. На адным з бакоў 
праглядаецца складаная сістэма насечак, ліній i крыжоў, на другім 
баку ў сярэдняй частцы ёсць невялікая адтуліна. 

Крыж знаходзіўся каля вясковых могілкаў на краі ўзаранага поля 
часткова заглыблены ў зямлю. Яго можна было б класіфікаваць як 
намагільны, але на магчымасць яго старажытнага паходжання 
ўказвае яшчэ адзін цікавы аб'ект, які знаходзіцца побач з могілкамі. 
Гэта курган, або, як называюць яго мясцовыя жыхары, "шведская 
магіла". Калі ўлічыць, што паблізу, каля суседніх вёсак i хутароў ёсць 
яшчэ курганы, то верагоднай можа быць i версія, што гэты каменны 
крыж - пераробленая выява даўнейшага паганскага ідала, бо дужа 
падобны ён на дахрысціянскі ідал вёскі Буцькі Пружанскага раёна i 
стод-крыж з-пад вёскі Даўгінава Вілейскага раёна (з апошнім яго 
вельмі лучыць сістэма насечак i знакаў). 

Па звестках краязнаўцаў, каменныя крыжы ёсць на лынтупскіх 
могілках. На адным з ix высечаны лічбы "1853", аднак дэтальна 
крыжы не апісаны. 

З гістарычных крыніц вядома, што каменны крыж стаяў таксама 
побач з капліцай на раздарожжы каля в. Дварчаны (кніга "Памяць"; 
В. Вінакураў, А. Гарбуль, Л. Дучыц). Аднак, адзін са згаданых аўтараў, 
Л. Дучыц, у артыкуле "Помнікі старажытнасці" ("Звязда", 14. 09. 1989) 
падае падобнае апісанне крыжа каля вёскі Вялікія Споры. Хутчэй за 
ўсё, што гэта адзін i той жа крыж, толькі дзе ён стаяў: у Дварчанах ці 
Вялікіх Спорах? 



Зафіксавана на Пастаўшчыне i некалькі валуноў з выбітымі на ix 
выявамі крыжоў. Вельмі цікавымі падаюцца звесткі Л. Д. Побаля, 
паводле якіх у лесе каля маёнтка Ізмайлаў Груздаўскай гміны знахо-
дзіліся грунтовыя пахаванні, якія абкладзены камянямі ў выглядзе 
кола. У яго цэнтры ляжыць вялікі валун, на якім выбіты крыж з 
загнутымі канцамі. Парослыя імхом камяні амаль не выяўляліся на 
паверхні. На сённяшні дзень пра гэты камень нічога не вядома. 

Ля аднаго з адметнейшых культавых валуноў Пастаўшчыны "Дзі-
равага", або "Святога каменя", паводле сведчання краязнаўцаў, было 
раскідана шмат вялікіх камлыг, на адной з якіх быў выбіты крыж. 

Падобны аб'ект быў выяўлены вучнямі СШ № 1 у часе кра-
язнаўчай экспедыцыі вясной 2001 года каля вёскі Данеўцы. Валун 
ляжыць каля дарогі зусім побач са жвіровым кар'ерам. Мясцовыя 
жыхары сцвярджаюць, што на гэтым месцы раней былі старажытныя 
могілкі, на якіх стаялі тры валуны з крыжамі. Аднак, на месцы 
могілкаў зрабілі кар'ер... 

Знойдзены два камяні з крыжамі непадалёк ад возера Саранчаны, 
дзе яны стаялі на ўзгорку паблізу ад каменя-следавіка. На сённяшні 
дзень ацалеў толькі адзін з ix, на якім побач з крыжам выбіты надпіс 
"1840". 

А. П. Сапуноў у сваіх "Материалах по истории и географии..." 
(Віцебск, 1886) згадвае пра вялікі камень з высечаным крыжам каля 
в. Луцк-Казлоўскі. 

На жаль, не ўсе крыжы-камяні дайшлі да нас, не ўсе з ix выяўлены 
даследчыкамі, i таму трэба спадзявацца, што наперадзе вучоных i 
краязнаўцаў чакаюць новыя нечаканыя адкрыцці. 
 



ПАСТАЎСКАЯ ВОЛАСЦЬ У СЯРЭДЗІНЕ XIX СТАГОДДЗЯ 
 
АГУЛЬНЫЯ ЗВЕСТКІ. НАСЕЛЬНІЦТВА. РЭЛІГІЯ 
 
Пастаўская воласць, як адміністрацыйная адзінка Расійскай імпе-

рыі мела значна меншыя памеры, чым сучасны Пастаўскі раён, Каб 
акрэсліць прыблізныя межы гэтай воласці, дастаткова пералічыць 
сельскія таварыствы, якія ўваходзілі ў яе склад: Пастаўскае, Зосін-
скае, Соўчынскае, Курапольскае, Антонаўскае, Полаўскае, Галбсйскае 
i Варапаеўскае. На найбольшай адлегласці. ад валаснога праўлення 
знаходзілася Галбейскае таварыства. Вёска Куніцкія, што ўваходзіла ў 
яго склад, меецілася на адлегласці 48 вёрст ад Паставаў. Найбольшую 
колькасць жыхароў мела Полаўскае таварыства; далей (у парадку 
памяншэння колькасці): Курапольскае, Пастаўскае, Антонаўскае, 
Соўчынскае, Зосінскае i Галбейскае. 

Галоўнымі населенымі пунктамі былі мястэчка Паставы, вёскі 
Кураполле i Васіліны. У Паставах налічвалася 757 мужчын i 829 
жанчын, у тым ліку праваслаўных - 138 душ мужчын- скага полу i 125 
жаночага, католікаў - 184 душы мужчынскага полу i 193 жаночага, 
яўрэяў - мужчынскага полу 425 душ, жаночага - 500 душ, татараў - 
мужчынскага полу 10 асоб, жаночага - 11 асоб. 

У вёсцы Кураполле пражывала 430 чалавек, сярод якіх права-
слаўных было 423, a католікаў 17. У Васілінах мелася 364 жыхары 
(314 праваслаўных i 50 католікаў). 
Статыстыка дазваляе зрабіць высновы пра асаблівасці размер-
кавання насельніцтва на тэрыторыі Пастаўскай воласці на падставе 
нацыянальнай прыналежнасці i веравызнання. Па-першае, варта 
адзначыць вялікую колькасць яўрэяў у мястэчку Паставы. Па-сут-
насці, паселішча можна лічыць яўрэйскім, бо жыхары-яўрэі складалі ў 
ім 58% . На той час такая з'ява назіралася ў многіх гарадах i мяс-
тэчках Беларусі, дзе прадстаўнікі гэтага народа трымалі ў сваіх руках 
амаль увесь гандаль. Па-другое, у Паставах пражывала невялікая 
колькасць татараў. Гэты народ трапіў на Беларусь яшчэ ў XIV XV 
стагоддзях, калі Вялікі князь Вітаўт занрасіў да сябе на службу ў 
войска Вялікага княства татарскага хана. Доўгі час у нашай мяс-
цовасці існавалі татарскія паселішчы, на сённяшні дзень у асобных 
мясцовасцях захаваліся так званыя "татарскія могілкі". Па-трэцяе, 
амаль усе насельніцтва сельскіх местаў складалі беларусы, ці, 
дакладней, славяне, бо сярод гэтай часткі жыхароў падзел ішоў не па 
нацыянальнай прыналежнасці, а па веравызнанню. Вялікай розніцы ў 



колькасці прыхільнікаў пэўнай галіны хрысціянства няма, хоць бачна, 
што ў мястэчку жыло больш католікаў, a ў вёсках — праваслаўных. 

 Мал. 1. Палац Тызенгаўзаў  у Паставах. 
 
У Пастаўскай воласці мелася дзве дарквы - у Паставах i ў Рымках, 

а таксама адзін касцёл у Паставах. Частка вернікаў Варапаеўскага 
таварыства была залічана ў прыход Данілавіцкай царквы Вілейскага 
ўезду (зараз вёска Дунілавічы Пастаўскага раёеа). 

Мовай зносін мясцовага насельніцтва была беларуская. У рукапіс-
ных матэрыялах Віленскай бібліятэкі засведчана, што "местные 
жители говорят Белоруским наречие". Прычым, словаспалучэнне 
"белоруским наречие" адмыслова падкрэслена. 

 
ГАНДАЛЬ. КІРМАШЫ 

 
У воласці налічвалася 99 вёсак, адно сяло i адно мястэчка. У мяс-

тэчку Паставы месцілася 13 крам, якія знаходзіліся на ўтрыманні 
яўрэяў. З усёй колькасці ў 3 крамах гандлявалі "красным" таварам, у 
4 — каланіяльным таварам, жалезам - у 4 крамах i дробным таварам - 
у двух крамах. Магазіны i частка хатаў яўрэяў знаходзіліся на землях 
графа Тызенгаўза. Некаторыя яўрэі мелі свае дамы i плацілі памеш-
чыку штогод пляцавай сумы ад 67 капеек да 9 рублёў срэбрам, іншыя 
жылі ў хатах, якія належылі графу, i плацілі штогод ад 12 да 100 
рублёў срэбрам. Агулам у м. Паставы Тызенгаўзу належыла 12 хат i 50 
арандаваных пляцаў. 



Кірмашы i базары адбываліся толькі ў Паставах. За год бывала 7 
кірмашоў: i - у трэцюю нядзелю Вялікага посту, 2 - у дзень цуда-
творцы Мікалая (9 траўня), 3-13 чэрвеня, 4 - у свята нараджэння 
Багародзіцы (8 верасня), 6-22 верасня i 7-6 снежня. 

Народу на кірмашах збіралася ад 3000 да 7000 чалавек. Сяляне 
везлі на продаж жыта, пшаніцу, авёс, ячмень, грэчку, бульбу, ільно-
семя, ільновалакно, курэй, яйкі, гусей, свіней, таксама прыводзілі 
кароў i коней. Галоўнымі з пералічаных тавараў з'яўляліся: лён у 
валокнах, жыта, пшаніца, авёс. На кірмашах 22 верасня i 6 снежня 
бываў значны прывоз жывых гусей. Куплялі гусей прыезжыя яўрэі, 
якія адпраўлялі птушку ў Свянцяны ды ў Вільню. Іншыя тавары 
купляліся гандлярамі Паставаў, Свянцянаў, Відзаў, Гадуцішак, Ка-
быльніка (зараз - в. Нарач), Глыбокага. 

Купленыя тавары накіроўваліся пераважна ў Дынабург (суч. 
Даўгаўпілс) i на Свянцянскую станцыю чыгункі. 

Акрамя кірмашоў, дзейнічалі штотыднёвыя базары па нядзелях. 
Увосень i ўзімку яны бывалі даволі шматлюдныя i багатыя на тавары. 
Народу збіралася да 3 тысяч чалавек. 

Усе сельскагаспадарчыя прадукты прадаваліся за грошы, адзін 
тавар на другі не мянялі. На штотыднёвыя базары і, асабліва, на 
кірмашы, яурэі прывозші шытае адзенне, шапкі, мыла, хусткі, іголкі, 
стужкі i да т. п. Акрамя гэтага 13 крамаў у Паставах забяспечвалі 
мясцовае насельніцтва ўсім неабходным. Сяляне куплялі соль, жалеза, 
косы, сякеры, катлы, нарогі, боты, паркаль, шалi. 

 

 Мал. 2. Крыты рынак у Паставах. 
 
 



ПАДАТКІ I ПАВІННАСЦІ 
 
У першай палове ХІХ стагоддзя існавала шырокая сістэма падат-

каў i павіннасцяў. 
Сяляне Пастаўскай воласці належылі да разраду часоваабавяза-

ных. Усе яны раней былі прыгоннымі графа Тызенгаўза. 
Сяляне мусілі выконваць наступныя падаткі i павіннасці: 
1. Выкупныя плацяжы - плацілі з дзесяціны ад 60 капеек да 1 

рубля 50 капеек срэбрам. Выкуп браўся з надзела зямлі. 
2. Дзяржаўныя i земскія павіннасці - з душы па 39 кап. срэбрам. 
3. Мірскі збор - на ўтрыманне валасной управы браўся з надзела 

зямлі - 1 руб., з 3 дзесяцін - 40 кап., з беззямельных - 30 кап. (З гэтых 
збораў выдавалася жалаванне старшыні, пісару, памочнікі пісара, 
старастам, зборшчыку падаткаў, наглядчыкам хлебных крамаў, а 
таксама выдаткоўваліся сродкі на канцэляр- скія выдаткі). 

4. Падушны аклад - па 1 руб. 80 кап. 
5. Рэкруцкая навіннасць - з надзела зямлі па 1 руб. 50 кап., з 3 

дзесяцін - 40 кап., з беззямельных - 25 кап. 
6. На вучылішчы - па 1,5 кап. з дзесяціны ( у воласці было 14015 

дзесяцін зямлі i штогадовыя зборы складалі 210 руб. 22 кап. срэбрам. 
7. Збор на страхаваине - ад 15 кап. да 2 руб. 50 кап. (па жаданню 

селяніна). 
8. На ўтрыманне царкоўнага вартаўніка - з прыхажаніна, які 

валодаў надзелам зямлі, бралася 10 кап. 
Акрамя гэтага, з кожнай дзесяціны ўрадлівай зямлі плацілася: 
1. На земскія павіннасці ў губерні - па 2,3 кап. 
2. На дзяржаўныя земскія павіннасці - па 5,25 кап. 
3. На міравыя ўстановы - па 5,6 кап. 
4. На ўтрыманне тысяцкіх - па 0,56 кап. 
5. На ўтрыманне святароў - па 2,3 кап. 
6. На лекарскую частку - па 0,2 кап. 
7. На ўтрыманне міравых судовых устаноў - па 2,4 кап. 
Яшчэ сяляне давалі ссыпку хлеба старшыні, пісару i ягонаму 

памочніку. Старшыня атрымліваў з надзела зямлі 1 гарнец (3,28 л) 
жыта i 1 гарнец ячменю. Пісар - 2 гарцы жыта i 1 ячменю, памочнік - 
0,5 гарца ячменю. 

 



СЯМЕЙНЫ ПОБЫТ 
 
Сялянскія сем'і мелі розны маёмасны стан. Уяўленне аб сямейным 

побыце людзей з розным ўзроўнем заможнасці можна атрымаць з 
апісання маёмаснага стану асобных сем'яў. 

А). Сям'я заможнага селяніна Полаўскага таварыства з вёскі 
Белькі. 

У гэтай сям'і было 15 чалавек, у тым ліку па пяць мужчын i жан-
чын, тры хлопчыкі ідзве дзяўчынкі. Сям'я мела драўляную хату на ка-
менным падмурку з варыўняй i сенямі, якая была перакрыта саломай 
пад асцё. У хаце меўся адзін чысты пакой - жылое памяшканне з 
печкай i комінам. Падлога была земляная, a ў сенях - з дошак. У 
чыстым пакоі было чатыры акны з падвойнымі рамамі, з якіх два 
выходзілі на вуліцу i два на дварышча. Хата мела памеры 10 аршынаў 
у даўжыню i 9 - у шырыню. Сені знаходзіліся пад адной страхой з 
хатай i варыўняй i мелі памеры 9 на 8 аршынаў. Праз сені дзверы 
вялі ў варыўню (б на 6 арш.), якая ўяўляла сабой адзін курны пакой i 
прызначалася для захавання гародніны, малака, яек, хлеба ды іншых 
прадуктаў. 

Гаспадарчыя пабудовы былі зроблены з дрэва са страхой з саломы 
пад асцё або пад колас. Пад асцё крыліся: свіран памерамі 5 на 5 
аршынаў з пяццю засекамі пад збожжа, пуня ці хлеў для сена без 
сталявання (7 на 2 сажні), гумно (6 на 4 сажні), асець для сушкі хлеба 
(5 на 5 сажняў). 

Пад колас крыліся: хлеў для свіней, цёплы хлеў для авечак i цялят, 
хлеў для кароў i коней. 

Ca скаціны ў гаспадарцы было 4 кані, 1 жарабя, 10 кароў, 10 
авечак, 2 цялушкі i 5 вялікіх свіней. Штогадовы прыплод звычайна 
быў наступны: 1 жарабя, 5 цялят, 5 ягнят i 12 парасят. На продаж 
ішло двое або трое цялят па цане 1 руб. 50 кап. за адно. Малако, 
масла, сыр I смятана ішлі на хатнія патрэбы. 

З гаспадарчых прылад меліся наступныя: 3 сахі, 3 бараны, 1 
вазок, акаваны жалезам i пафарбаваны, пафарбаваныя сан i на 
жалезных палазах, 3 вазы для гною, 3 вазы для дроў. Усе гэтыя рэчы 
рабіліся рукамі гаспадароў, а наладжваннем жалезных прыстасаван-
няў займаўся вясковы каваль, якому кожны гаспадар плаціў штогод 
за ўсе работы па дваццаць гарцаў жыта, аўсу i ячмяню. 

Сям'я мела сядзібнай зямлі менш дзесяціны, раллі на трох 
кавалках 12 дзесяцін, сенакосу 4 дзесяціны, пашы 1 дзесяціну. Звыш 
гэтага карысталася выганам памерам у 70 дзесяцін разам з суседнімі 
вёскамі, мела няўдобіц 1 дзесяціну. 



Б). Сярэдняя сям'я Зосінскага таварыства з вёскі Сіўцы. 
Я на складалася з 8 чалавек (2 мужчыны, 3 жанчыны, 2 хлопчыкі , 

1 дзяўчынка). Будынкі мела гэткія ж, як i заможныя сяляне, толькі 
меншых памераў. Скаціны ў гаспадарцы было: 2 кані, 4каровы, 2 аве-
чкі, 1 цялё i 3 свінні. Мелі штогод прыплоду: 1 цялё, 1 ягнё i 5 
парасят. На продаж ішло толькі адно цялё. 

Сям'я валодала 2341 квадратным еажнем сядзібнай зямлі, мела 16 
дзесяцін раллі, 11 дзесяцін сенакосаў, 4 дзесяціны пашы i 2 дзесяціны 
няўдобіц. Акрамя гэтага, гаспадар меў права выгана па лесе 
памешчыка разам з 10 суседзямі на 75 дзесяцінах. 

В). Бедная сям'я з м. Паставы. 
Склад сям'і - 7 чалавек: 2 дарослыя мужчыны, адна жанчына, 2 

дзяўчынкі i 2 хлопчыкі. Меліся наступныя пабудовы: лядачая драўля-
ная хата, курная, пакрытая саломай; старыя сені; напаўразбураная 
варыўня i трухлявыя хлявы. У хаце адзін пакой з земляной падлогай, 
4 акны. 

Зямлі мелася i сядзібнай, i агароднай 1066 квадратных сажняў, 
раллі - 8 дзесяцін, сенакосаў 4 дзесяціны, пашы 2 дзесяціны i 
няўдобіц 1 дзесяціна. 

Ca скаціны ў гаспадарцы трымалі каня, свінню i 2 парсюкоў. 
 
СЕЛЬСКАЯ ГАСПАДАРКА 
 
У Пастаўскай воласці зямля знаходзілася ў карыстанні сялян, цэр-

кваў i касцёла, а таксама арандатараў у фальварках i засценках 
уладанняў графа Тызенгаўза. 

У воласці 704 селяніны валодалі надзеламі зямлі розных памераў. 
144 сям'і мелі надзелы па 3 дзесяціны, 10 сялян у м. Паставы былі 
надзелены агародамі плошчай ад 980 да 1930 кв. сажняў (200-500 м2), 
а 216 сем'яў зямлі не мелі. 

Самы вялікі памер надзела меў 51 дзесяціну, а найменшы - 11 
дзесяцін, Найбольш распаўсюджанымi былі надзелы ў 16, 17, 18, 19, 
21 дзесяціну. Так, напрыклад, па 19 дзесяцін зямлі мелі 102 сям'і, па 
18 - 89 сем'яў, па 21 - 80 сем'яў. У той жа час па 31, 45, 51 дзесяціне 
валодалі толькі па адной сям'і. 

Галоўным заняткам сялян было земляробства, i таму памеры зя-
мельнага надзелу адлюстроўвалі звычайна маёмасны стан сем'яў. 
Бедна жылі агароднікі, 3-дзесяціннікі i беззямельныя. 

Сяляне, якія мелі 3 дзесяціны зямлі, часткова самі займаліся яе 
апрацоўкай, але некаторыя здавалі яе ў арэнду, атрымліваючы за гэта 
ад 6 да 15 рублёў. Здараліся выпадкі i продажу трохдзесяцінных 



надзелаў. Прычынай таму было тое, што некаторыя сяляне, атры-
маўшы зямлю на адлегласці 7-15 вёрст ад вёскі, дзе яны мелі свае 
хаты, не мелі сродкаў на тое, каб перавезці на новае месца хату i 
купіць скаціну. Праца ж на зямлі наездамі, без угнаенняў, прыводзіла 
да таго, што гублялася дарэмна цяжкая праца, насенне, i сяляне 
заставаліся без хлеба. Гэта вымушала ix прадаваць свой кавалак зямлі 
i ісці ў работнікі. Але ж i тыя сяляне, што паставілі хату i замелі 
скаціну, на сваім трохдзесяцінным надзеле не маглі забяспечыць сябе 
ў жыцці, бо зямля не давала ўсяго неабходнага i не дазваляла ісці 
куды- небудзь на заробкі. Мелі патрэбу ў прадуктах i сем'i сялян, якія 
былі надзелены вялікімі кавалкамі зямлі, бо глеба была неўрадлівая. 
Там, дзе плошча зямельнага надзела была больш за 20 дзесяцін на 
сям'ю, яшчэ можна было якасныя хібы зямлі кампенсаваць хоць яе 
колькасцю. Найбольш урадлівыя землі знаходзіліся ў Полаўскім, 
Курапольскім i Антонаўскім таварыствах. 

У воласці, акрамя надзелаў зямлі, якія былі перададзены сялянам 
на выкуп, i надзелаў, якія адыходзілі да прыходаў Пастаўскай i Рым-
каўскай цэркваў i Пастаўскага касцёла, уся астатняя зямля належыла 
графу Тызенгаўзу. У Пастаўскім маёнтку налічвалася 10 фальваркаў i 
6 засценкаў. Фальваркі знаходзіліся ў Паставах, Зосіне, Соўчыне, 
Кураполлі, Антонаве, Полаве, Варапаеве, Галбеі, Белым, Валер'янаве. 
Засценкі - у Бірвіце, Сіўцах, Казлах, Свілах, Абалоні, Станішчы. Усе 
фальваркі i засценкі знаходзіліся на арэндным утрыманні. Большая 
частка арандатараў - збяднелая шляхта; фальварак Паставы аран-
даваў яўрэй. Тэрмін арэнды шасцігадовы. У большасці фальваркаў i 
засценкаў было па аднаму арандатару, але ў Сіўцах i ў Свілах ix было 
па два, a ў Казлах - чатыры. 

Самымі вялікімі па колькасці ворнай зямлі былі фальваркі Полава, 
Кураполле i Паставы, яны ж вызначаліся i па плошчы сенакосаў. 
Больш выганаў i сенакосаў мелася ў Казлах, Свілах, Бірвіце. 

Усяго ва ўладаннях графа Тызенгаўза знаходзілася 1574 дзесяціны 
84 соткі ворнай зямлі i каля 2000 дзесяцін сенакосаў. Арэндная плата 
за дзесяціну ворнай зямлі складала 3 рублі срэбрам. 

Арандатары апрацоўвалі зямлю наёмнымі работнікамі; невялікія 
сялянскія сем'і таксама наймалі сабе ў дапамогу работных людзей. 
Сяляне наймалі работнікаў падзённых i гадавых, а арандатары - 
гадавых, месячных i падзённых. Апошніх наймалі часцей у летні час 
для касьбы i жніва. За сваю працу работнікі- мужчыны атрымлівалі 
ад 20 да 35 капеек у дзень у залежнасці ад сезону, а жанчыны - ад 15 
да 30 капеек. Работнікі пры такіх заробках мелі свой стол. Месячныя 
працаўнікі атрымлівалі па 4 рублі i мелі гаспадарскі харч. Часам, 



заместа ежы гаспадар выдаваў прадукты - пэўную колькасць жыта, 
ячменю, гароху, солі i мяса. 

Гадав ым работнікам у сялянскіх гаспадарках плацілі ад 15 да 25 
рублёў мужчынам i ад 8 да 15 рублёў жанчынам пры гаспадарскіх 
харчах i адзенні. Апошняе абыходзілася гаспадару у 12-15 рублёў. У 
маёнтку работнікі мел i заробак ад 25 да 32 руб. (мужчыны) i ад 12 да 
20 руб. (жанчыны). Яны таксама карысталіся гаспадарскімі харчамі 
або атрымлівалі прадукты, але адзеннем арандатары ix не забяспеч-
валі. 

Акрамя гэтага, быў звычай на 10 ці 15 гадавых работнікаў даваць 
малако ад гаспадарскіх кароў. 

У маёнтку па азіміне сеялі пераважна жыта, а на чацвёртай ці 
пятай частцы поля - пшаніцу. На яравым полі часцей высявалі авёс i 
ячмень, менш ярыцу i грэчку. 

У сялян азімае поле поўнасцю займала жыта, толькі ў Полаўскім, 
Курапольскім i Антонаўскім таварыствах пятая частка палёў засява-
лася пшаніцай. На яравым полі з 20 частак зямлі 6 засявалі аўсом, 3 - 
ячменем, 8 - бульбай, 1 - гарохам, 1 - бобам i 1 - ільном. Калі глеба 
была пясчаная, то замест ячменю i лёну сеялі 4 часткі ярыцы. У  
параўнанні з іншымі культурамі пад бульбу адводзіліся доволі 
значныя плошчы. Прычынай таму было тое, што бульба давала неблагі 
ураджай нават на дрэннай глебе, Пры гэтым яна замяняла селяніну 
хлеб i давала танную, здаровую i смачную ежу. Ii ядом ы такі факт, 
што на працягу шэрагу гадоў у многіх месцах назіралася хвароба 
бульбы ад вільгаці ў зямлі. Яна выклікалася грыбкамі, якія з'яўляліся 
на бульбоўніку, а потым распаўсюджваліся i на саму бульбу, тым 
самым знішчаючы яе. Hi сяляне, ні арандатары сродкаў барацьбы 
супраць гэтай хваробы не мелі. Асабліва шкодзіла хвароба бульбе, 
якая была пасаджана ў агародах на тлустай угноенай глебе. 

На лепшых надзелах сеялі лён. У маёнтку, паводле дагавора графа 
з арандатарамі, было дазволена засяваць ільном ад чварткі да двух 
асьмін. Звычайна у сялян пры добрым ураджаі лёну кожнаи дарослаи 
дзяучыне i жанчыне пакідалі на кудзелю каля пуда валокнаў, a ўсё 
астатняе ішло на продаж. Каб прадаць лён, яго трэба было перша-
пачаткова перапрадаваць. Спачатку яго мачылі ў вадзе ад 8 да 12 
дзён у залежнасці ад надвор'я: восем дзён у цёплае, дванаццаць - у 
халоднае. Выняўшы з вады, лён сушылі на сенажацях, ад чаго 
валокны самі адставалі ад сцябла. Пасля гэтага лён збіралі ў звязкі i 
складвалі ў гумнах i хлявах. Лён, які быў апрацаваны такім спосабам, 
меў назву мачонага або таварнага. Той жа лён, які ішоў на ўласныя 
патрэбы, спачатку вешалі на платах ці жордках, а потым, праз 



некалькі дзён, рассцілалі на балоцістых сенажацях i па берагах рэк, 
дзе ад расы i вільготнага паветра ён пачынаў хутка мокнуць, i тады 
валокны самі адставалі ад кастры. Потым лён складвалі ў свіран, дзе 
ён i знаходзіўся да мялкі. Мялка лёну адбывалася часцей за ўсё ў ла-
знях ці прылазніках. Такі спосаб апрацоўкі гэтай тэхнічнай культуры 
называўся сланым, або сланцам. Урэшце рэшт атрымліваўся лён, які 
быў на вока цямнейшым, чым мачоны, але валокны яго былі значна 
мякчэйшымі. 

Ураджайнасць асноўных сельскагаспадарчых культур была 
прыблізна наступнай: 

жыта - ад 15 да 28 чацвярцей на дзесяціне, саломы 20 коп; 
пшаніца - ад 15 да 25 ч/дзес., саломы 18 коп; авёс - да 13 ч/дзес., 21 
капа саломы; ячмень - да 14 ч/дзес., 20 коп саломы; ярыца - да 4 
ч/дзес., 12 коп саломы; грэчка - да 8 ч/дзес.; гарох - да 4 ч/дзес.; 
трава - 7 вазоў; боб - да 5 ч/дзес.; бульба – да 75 ч/дзес.; лён у 
валокнах - 14 пудоў. 

Салому ад пшаніцы i ярыцы выкарыстоўвалі на падсцілку скаціне. 
Салому жытнюю, ячную i аўсяную рэзалі на корм жывёле. Лісцем бобу 
кармілі кароў i коней. Гарохавую траву давалі коням. Цікава тое, што 
мясцовыя жыхары поўнасцю забяспечвалі сябе хлебам i нават яго 
прадавалі. 

У фальварках i засценках плошчы сенакосаў перавышалі коль-
касць ворнай зямлі часам на траціну, a ў сялян сенакосы складалі ад 
трэцяй да чацвертай часткі ўсяго зямельнага надзела. Сенажаці ў 
маёнтку ў большасці сваей былі поймавыя, a ў сялян - лясныя. 

Жывёла ў маёнтку кармілася ўсю зіму сенам, у сялян жа гэтым 
кормам былі забяспечаны толькі авечкі. Коні i, асабліва, каровы у 
некаторыя гады ўжо ca снежня карміліся сечкай яравой i жытняй 
сяломы з дабаўкамі вотруб'я мукі або непрасеянага хлеба. Наогул, 
сяляне не задавальнялі патрэбы ў сене. Каштавала яно дорага: 
увосень за беркавец плацілі 1 руб. 50 кап., а вясной - 2 руб. 50 кап. 
Пасеў траў амаль не ўжываўся. Толькі ў адным фальварку Зосіна, які 
арандаваў шляхціц Антушэвіч, штогод высявалі канюшыны не менш 
як па дзесяціне i атрымлівалі добрага сена да 16 вазоў. Пасеў 
канюшыны праводзілі пасля ўборкі ячменю. Паша ў маёнтках скла-
дала амаль палавінную частку ворнай зямлі, a ў сялян яе памеры 
знаходзіліся ў межах 1-2 дзесяціны на двор. За невялікім выклю-
чэннем уся паша была лясная. 

На агародах садзілі буракі, моркву, каноплі, агуркі, цыбулю, боб, 
капусту, рэпу, бульбу. Зрэдку ў агародах сустракаліся пасевы ілыіу i 



ячменю. Найменшую плошчу займалі агуркі, бо сяляне ўжывалі ix у 
ежу вельмі рэдка. 

Каноплі ссялі для хатніх патрэб. З валокнаў рабілі вяроўкі, аборы 
для лапцей, путы i да т. п. Насенне каноплі ўжывалася ў стравах на 
посныя дні. Ад пасеву 5 гарцаў (16,4 л) атрымлівалі да 2 пудоў 
канаплянага валакна i да асьміны насення. 

У маёнтку графа Тызенгаўза сады знаходзіліся ў фальварках 
Соўчына, Зосіна, Пасгавы, Кураполле. Сады займалі не больш як па 
дзесяціне зямлі. Акрамя пастаўскага сада ўсе астатнія знаходзіліся ва 
ўладанні арандатараў маёнткаў. У абавязкі арандатараў уваходзіла 
штогод прыбаўляць у садах да 10 каліў яблынь, ігруш або сліў так, каб  
да заканчэння арэнды здаць патрэбную колькасць добра дагледжа-
ных i пасаджаных паралельнымі радамі ў квадраты дрэў на адлеглас-
ці адно ад другога на 9 аршынаў. 

Пастаўскі сад, які знаходзіўся каля палаца графа, даходаў не 
прыносіў, бо не пакрываў выдаткаў на ўтрыманне садоўніка, які 
даглядаў, акрамя сада, невялікую аранжэрэю i цяпліцу. Зосінскі сад 
даваў даходу арандатару ў сярэднім каля 40 рублёў, Соўчынскі - каля 
60, Курапольскі - каля 20 рублёў срэбрам. 

Асноўнай прадукцыяй садоў былі яблыкі i ігрушы. Скупкай ix 
займаліся яўрэі i раскольнікі, якія вывозілі садавіну ў г. Дынабург. 
Мясцовы кошт яблыкаў i ігруш быў наступны: за чвэрць яблыкаў - ад 
4 да 6 руб., ігрушы (за капу) - ад 10 да 20 кап. срэбрам. 

У сялян садоў было вельмі мала. Самыя вялікія сады мелі да 20 
яблынь. Звычайна каля сялянскіх хат было па 2-5 яблынь ці ігруш для 
сямейнага скарыстання. 

У маёнтку i сялянскіх гаспадарках ужывалася паўсюдна трох-
польная сістэма севазвароту. У якасці ўгнаення для палёў выка-
рыстоўваўся гной з-пад жывёлы, які ў графскім маёнтку клалі на 80% 
паравога поля. Ва ўсіх дагаворах графа Тызенгаўза з арандатарамі 
адной з асноўных умоў гаспадарання было ўнясенне ўгнаенняў толькі 
на паравое поле. Калі ж арандатар вывозіў гной на ярыну, то за 
кожную ўгноеную дзесяціну мусіў плаціць штрафу 45 руб. срэбрам. 

Для атрымання гною ў неабходнай прапорцыі арандатары павін-
ны былі трымаць не менш як тры галавы буйной жывёлы на кожную 
дзесяціну руні ў трохпольнай гаспадарцы. 

У заможных сялян на адну дзесяціну поля клалася да 30 вазоў 
гною, a ў бедных, з прычыны малалікасці скаціны, — да 15 вазоў, а то  
i яшчэ менш. Нярэдка частку паравога поля пакідалі без угнаенняў. 
Жыхары м. Паставы, не маючы вялікай колькасці жывёлы, карыста-
ліся гноем пасля кірмашоў i базараў. 



Развядзенне жывёлы займала адно з важнейшых месц у побыце i 
жыцці сялян. Па колькасці коней i кароў можна было амаль беспа-
мылкова вызначыць заможнасць гаспадара. 

У сялянскіх гаспадарках атрымлівалі невялікую колькасць малака 
па прычыне дрэннага кармлення кароў i значнай долі ялавак. У 
маёнтку каровы аддаваліся або ў пахт, або трымаліся самімі аран-
датарамі. Масла везлі на продаж у Вільню, а на месцы прадавалі 
малако, сыр, тварог. Гэтыя прадукты мелі наступны кошт: малако — 
7-14 кап. за гарнец, сыр - 20 кап. за гарнец, тварог — 1 руб. 20 кап. 
за пуд, масла — 20-27 кап. за фунт. 

Карова, якую аддавалі ў пахт, прыносіла ўладальніку ад 11 да 14 
руб. 50 кап. Больш высокая плата існавала толькі ў Пастаўскім 
фальварку, бо тут у зімовы час кароў паілі бардой з гарэлачнага за-
вода. Для тых, хто трымаў пахт, найбольш выгад- ным спосабам 
атрымання добрага прыбытку ад каровы быў продаж свежага малака. 
Масла мелі ад добрай каровы за год адзін пуд. Чыстага прыбытку ад 
адной каровы мелі да трох рублёў. 

Для апрацоўкі зямлі паўсюдна выкарыстоўваліся коні. У сялянскіх 
гаспадарках бывала ад 1 да 6 коней, a ў арандатараў - ад 10 да 25. 
Каня ці карову можна было купіць i прадаць на кірмашах у Паставах, 
Задзеў'і, Камаях i Мядзелі. На кірмашы ў Паставах прыводзілася да 
400 коней i да 500 кароў. Коні каштавалі ад 10 да 90, а каровы - ад 
12 да 45 рублёў. 

Авечак трымалі амаль ва ўсіх сялянскіх гаспадарках, бо з ix можна 
было атрымаць мяса, лой, воўну, скуру. Але належнага догляду за 
авечкамі не было i таму кожную вясну ix вымірала даволі шмат. 

Стрыглі авечак два або тры разы ў год. У першым выпадку гэта 
адбывалася ў красавіку i ў верасні, a ў другім - у маі, жніўні i снежні. 
3 добрай авечкі можна было за два разы атрымаць ад 1,5 да 2 фунтаў 
воўйы, якая прадавалася па 20—25 кап. за фунт. 

Ад здароўя жывёлы моцна залежыў дабрабыт сям'і. Найбольш рас-
паўсюджанымі хваробамі скаціны былі кровамачэнне i карбункул. 
Пры першай хваробе рабілі пусканне крыві, давалі насенне ільну i 
траву блёкат. Ад карбункула надзейных сродкаў сяляне не ведалі i 
рабілі толькі пусканне крыві. У выпадках хваробы скаціны сяляпе 
звярталіся па дапамогу да канавалаў. 

Пчалярствам сяляне займаліся вельмі мала. Пры кепскім наглядзе i 
неразуменні справы ад пчол мелі зусім невялікі прыбытак. Найболь-
шая колькасць калод у сялян не перавышала дзесятка ды i гэта лічба 
сустракалася вельмі рэдка. Існаваў мясцовм звычай трымаць пчол у 
спулцы двух-трох сем'яў. 



У маёнтку Паставы была пасека з 22 калодамі пчол. Прыбытак ад 
пасекі складаў 15 руб. срэбрам. 

Вуллі ў сялян i ў маёнтку былі лёгкія, круглыя, зробленыя з абруб-
каў лёгкага дрэва: ліпы, вольхі, асіны. Мёд прадаваўся на мясцовых 
кірмашах па 2 руб. за гарнец, а воск — ад 60 да 70 кап. за фунт. 

Сярод свойскай птушкі асабліва распаўсюджанымі былі гyci i 
куры. Яны прадаваліся жывымі на кірмашах i базарах па кошту: 
куры (за адну) — 15-40 кап., гyci маладыя (за адну) — 35-45 кап., гyci 
старыя — 40-60 кап., яйкі (за капу) — 40-60 кап., гусіны пух (за фунт) 
— 60-75 кап., гусінае пер'е (за фунт) — 25 капеек. 

 
ЛЯСНАЯ ГАСПАДАРКА. РЫБАЛОЎСТВА 
 
Увесь лес, што знаходзіўся ў межах Пастаўскай воласці, належыў 

графу Тызенгаўзу. У асноўным гэта былі сасновыя (каля 2000 дзеся-
цін), яловыя (каля 4000 дзесяцін), бярозавыя (каля 8000 дзесяцін), 
змешаныя (каля 6000 дзесяцін). Балот i няўдобіцаў было 7600 дзеся-
цін. 

Лясы ахоўваліся лоўчьші i вартаўнікамі. Ix было 48 i ўсе - сяляне. У 
залежнасці ад памераў абходу вартаўнікі мелі штогадовага заробку ад 
25 да 48 рублёў срэбрам. Звыш гэтага яны атрымлівалі ад 2 да 4 
сажняў дроў i ад 1 да 8 дзесяцін зямлі. 

Лес на паліва i на будоўлю купляўся жыхарамі воласці ці з дач 
графа Тызенгаўза, ці ў суседняга памешчыка Вілейскага ўезда графа 
Мастоўскага, у якога лес быў на 30%  таннейшы. У графа Тызенгаўза 
кошт дроў быў прыблізна наступны: за 1 куб. сажань бярозы — 3-5 
руб., елкі i сасны —-1 руб. 75 кап. — 2 руб. 50 кап., сухастоя — каля 2 
руб., лаўжа — 1 руб. 50 кап. — 2 руб. Дровы прадаваліся ў асноўным 
за грошы, хоць зрэдку замест грошай селянін адпрацоўваў неабход-
ную яму колькасць лесу. Так, за высечку 1 куб. сажня дроў для дома 
графа i вывазку ix на адлегласць 5-8 вёрст работнік меў права 
высекчы для сябе 1 куб. сажань дроў. За высечку i вывазку будаў-
нічага лесу на карысць памешчыка работніку за працу дазвалялася 
забраць вершаліну гэтага дрэва i на кожныя 10 дрэў адно цэлае. 

Бедныя сяляне i яўрэі з прычыны вялікага кошту на дровы ацяп-
лялі свае хаты ламаччам i галлём, за воз якіх плацілі ад 5 да 20 
капеек. 

На працягу шэрагу гадоў у лесе высякаліся яловыя i сасновыя 
брусы для вывазкі за мяжу. Брусы мелі таўшчыню вершаліны ад 10 
да 12 дзюймаў, a даўжынёй былі ад 3 да 5 сажняў. Кошт аднаго 
сажня дрэва — 10 капеек, а адсечаныя вершаліны прадаваліся па 5 



кап. за сажань. Апрацоўка брусоў i ix вывазка рабіліся за кошт 
арандатара, а высечкай, вывазкай i сплавам леса займаліся сяляне. 
Асноўнымі сплаўнымі рэчкамі з'яўляліся Лyчайка, Бірвіта i Дзісенка. 
За гонку леса па Лучайцы i Бірвіце бралі па 6 кап. ад сяжня, a адзін 
работнік за дзень мог зрабіць 30-40 сажняў. За гонку леса ў аб'ёме 
400 сажняў брусоў па р. Дзісенцы на адлегласць 25 міль два чалавекі 
бралі 30 руб. срэбрам. 

Мох i лыка, у якіх мелі патрэбу сялянскія гаспадаркі, сяляне 
атрымлівалі з дач Тызенгаўза. За воз моху плацілі па 10 кап., а за 
дратву лыка адным чалавекам за адзін дзень плацілі 30 кап. срэбрам. 

У лесе сяляне збіралі ў невялікай колькасці грыбы ды ягады. 
Болыиасць з ix ішла на сямейнае спажыванне i толькі баравікі 
сушыліся на продаж. Ix куплялі яўрэі на кірмашах у м. Паставы па 
кошту за фунт ад 15 да 25 капеек. 

Лоўля рыбы ажыццяўлялася на азёрах графа Тызенгаўза i на 
рэчках. 3 усёй плошчы азёр лічылася, што 200 дзесяцін давалі 
прыбытак, а 40 прыбытку не давалі з прычыны немагчымасці лавіць 
рыбу з-за карчоў на дне. Арэнду на рыбную лоўлю трымалі яўрэі, але 
на якіх умовах — невядома. Лавілі рыбу (шчупака, ляшча, акуня, 
плотку i інш.) сваімі невадамі i сеткамі раскольнікі (стараверы), якіх 
наймалі на гэту працу арандатары-яўрэі. Улоў дзяліўся напалам паміж 
арандатарамі i рыбакамі. Лепшая адборная рыба адразу ж адвозілася 
на продаж у Варшаву i Вільню. Вазілі рыбу іншы раз у бочках з вадой, 
a іншы раз сухую у Свянцяны, а адтуль па чыгунцы да месца 
прызначэння. 

Зрэдку быў продаж рыбы i ў Паставах. Малую рыбу прадавалі 
гарцамі па 8-25 капеек, a вялікую — фунтамі на 4-8 капеек за фунт. 

 
ПРАМЫСЛОВАСЦЬ. РАМЕСТВЫ. ГАНДАЛЬ 
 
Усе заводы, якія знаходзіліся на тэрыторыі Пастаўскай воласці, 

належылі графу Тызенгаўзу. У м. Паставы на беразе р. Мядзелкі зна-
ходзіўся лесапільны завод, які прыводзіўся ў рух ад вады i пары, але 
паравое дзеянне выкарыстоўвалася вельмі рэдка. Завод знаходзіўся ў 
арэндзе ў яўрэя, які плаціў за рабочы дзепь 6 рублёў з умовай рамонту 
за свой кошт. За год завод бываў у рабоце 20-40 дзён. За пілоўку 
бралі ад шнура 10 капеек. У суседнім з лесапілкай будынку месціўся 
маслабойны завод. 

I Іры пастаўскім фальварку знаходзіўся гарэлачны завод. Яго 
арандаваў яўрэй i плаціў за арэнду 400 рублёў. 3 боку памешчыка па 
завод давалася 150 сажняў дроў сухастою. У затор клалася 63 пуды. 



Пры фальварку Соўчына меўся вапнавы завод з прадукцыйнасцю 
80 чвэрцяў (каля 1000 л) вапны ў год. Продажу з заводу не было, бо 
ўсё, што выраблялася, ішло на патрэбы маёнтка графа Тызенгаўза. 
Неабходныя для завода камяні з бліжэйшых палёў йрывозілі сяляне, 
за што мелі магчымасць карысгацца пашай памешчыка. 

Пры фальварках Полава i Варапаева існавалі дзве цагельні, але 
цэглу на мясцовыя патрэбы воласці прывозілі з заводаў Свянцянскага 
i Вілейскага ўездаў. Цэгла была невысокай якасці i меншая за 
стандарт. Кошт цэглы вагаўся ад 9 да 10,5 рублёў за тысячу. 

Да заводаў можна аднесці сукнамяльню, якая была ўстроена пры 
Варапаеўскім млыне. Каб змяць адзін аршын самаробнага сялянскага 
сукна, трэба было заплаціць 5 капеек. 

Для памолу збожжа сяляне карысталіся вадзянымі, ветранымі i 
валовымі млынамі, найбяднейшыя сяляне малолі зерне ручнымі жор-
намі. У воласці было два мураваныя вадзяныя млыны ў Паставах i 
Варапаеве, якія таксама належылі Тызенгаўзу. 

Пастаўскі млын меў 3 паставы, Варапаеўскі - 4. Абодва зна-
ходзіліся ў арэндзе ў яўрэяў пры плаце за першы 2000 рублёў, за другі 
— 1000 рублёў срэбрам. Ад арандатараў патрабавалася ўтрымліваць 
млыны ў спраўным стане i ўсе работы па рамонту праводзіць 
уласнымі віламі, атрымліваючы ад графа цэглу, вапну i дрэвa. Тэрмін 
арэнды — тры гады. За перамол бралася неаднолькавая плата: у 
Пастаўскім млыне 15 капеек за асьміну хлеба, a ў Варапаеўскім — 5—
7 капеек. 
Акрамя вадзяных млыноў існавалі 4 ветракі ў вёсках Грыдзькі, 
Васіліпы, Чаромушнікі Дзісенныя i Свінішча. Усе яны былі зробленыя 
сялянамі i імі ж упраўляліся. У фальварках Антонава i Полава 
дзейнічалі валовыя млыны, якія выкарыстоўваліся толькі на патрэбы 
мясцовых арандатараў. 

Сяляне, якія мелі невялікія надзелы зямлі, або не мелі яе зусім, 
вымушаны былі займацца промысламі i рамёствамі: рабілі на продаж 
драўляны посуд - вёдры, кадушкі, карыты, кублы, сані, дроўні; 
займаліся бандарствам. Найбольш пашыранымі гэтыя промыслы былі 
сярод сялян Пастаўскага i Соўчынскага таварыстваў. Жыхары в. 
Шурпікі займаліся вырабам гаршкоў.  

Гарбарствам (вырабам скур) займаліся толькі дзве сям'i татараў з  
м. Паставы. Вырабляў аўчыны ў зімовы час селянін з Калужскай 
губерні, які штогод прыязджаў у мястэчка.  

Збрую выраблялі яўрэі i сяляне, але такіх майстроў было мала. Ка-
вальства таксама трымалася ў руках яўрэяў i сялян. Амаль у кожнай 
вёсцы быў каваль. За сваю працу на працягу года ён атрымліваў ад 



кожнага гаспадара па 20 гарцаў жыта, аўсу i ячменю, а таксама ў 
нязначнай колькасці бобу, гароху, буракоў i лёну. 

 

 Мал. 3. На баз ары ў Паставах. 
 
Шубы, кажухі, шапкі, боты, спадніцы i іншыя рэчы шыліся ў ас-

ноўным беззямельнымі сялянамі i адстаўнымі салдатамі. Гэтыя май-
стры хадзілі па хатах i абшывалі сем'і. За пашыў армяка яны бралі 40 
капеек, кашулі — 20, ботаў — 60-75. Цяслярствам займаліся 
мясцовыя сяляне, але далей межаў сваёй воласці не хадзілі. 

У воласці пашыралася будаўніцтва хат з цаглянымі печамі i комі-
намі, таму мелася патрэба ў мулярах i пячніках, якіх было на той час 
усяго каля 10 чалавек. За муроўку печы майстры бралі (пры гаспа-
дарскіх харчах i памочніку) ад 3 да 5 рублёў срэбрам. 

Сяляне бліжэйшых да Паставаў вёсак займаліся рамізніцтвам. 
Яны вазілі ад яўрэяў хлеб у розных відах, ільносемя, ільновалакно, 
транты i іншае ў г. Дынабург i на Свянцянскую станцыю чыгункі. У 
розныя поры года цэны за правозку тавара былі неаднолькавыя, што 
залежыла ад стану дарог i ад роду сельскагаспадарчых работ. За 
перавозку на Свянцянскую станцию 23 пудоў тавараў i адтуль 10 
пудоў пры адлегласці ў 60 вёрст, возчыкі бралі ад 1 руб. 20 кап. да 1 
руб. 70 кап. За перавозку ў Дынабург за гэткі ж тавар бралі ад 1 руб. 
50 кап. да 3 руб. 

У воласці налічвалася 17 пітных устаноў, з якіх 5 было ў Паставах, 
2 - у Кураполлі, па адной - у вёсках Васіліны, Антонава, Семяновічы, 



Полава, Барэйкі, Грыдзькі, Варапаева, Бірвіта, Юнькі i Барок. Акра-
мя адной пітной установы ў в. Кураполле, якую трымаў білетны 
салдат, усе астатнія арандаваліся яўрэямі ў памешчыка. 

У м. Паставы існавала так званая прапінацыя, што значыць, 
права, якое даў Тызенгаўз адной асобе займацца продажам хлебнага 
віна. На той час гэтым правам карыстаўся яўрэй, які плаціў штогод 
графу 2500 рублёў срэбрам. Пітныя ўстановы па продажу віна 
месціліся ў чатырох хатах, якія памешчык аддаў у ка- рыстанне 
арандатару. 

 
ПОБЫТ НАСЕЛЬНІЦТВА 
 
Амаль ва ўсіх сем'ях адзенне было самаробнае, i таму кожны гас-

падар клапаціўся пасеяць ільну столькі, каб яго хапіла на сямсйныя 
патрэбы. У кожнай хаце можна было сустрэць кросны, з дапамогай 
якіх выраблялася палатно i сукно. 

Сукпо i шло на вопратку-сярмягу i на зімнія штаны; з палатна 
шылі кашулі, штаны, спадніцы i іншае. Лапці плялі большай часткай 
самі, а пры пільнай патрэбе куплялі па 3 капейкі за пару. Нa пляценне 
лапцяў ішло шмат часу, бо яны не насіліся больш як тры дні, a зімой, 
нават, толькі адзін дзень. 

У крамах сяляне куплялі паркаль, баваўняны матэрыял, хусткі i 
іншае адзенне. Усе гэтыя прадметы ўжываліся імі толькі на святах i 
таму не патрабавалі вялікіх расходаў. 

Мясцовыя жыхары больш за ўсё грошай выдаткоўвалі на соль i 
віно. Апошпяе пераважна выкарыстоўвалася на вяселлях, хрэсьбінах, 
хаўтурах i асянінах (дзядах). Заможныя сем'і на вяселлі куплялі віна 
на 20-30 рублёў. Тут трэба ўлічваць тсе, што вяселлі гулялі чатыры дні: 
два — у жаніха, i два — у нявесты. 

Хрэсьбіны святкаваліся звычайна два дні, i заможныя сяляне тра-
цілі на віно да чатырох рублёў. 

На хаўтурах існаваў такі звычай: усе суседзі прыходзілі да труны 
нябожчыка, каб развітацца з ім i памаліцца за яго Богу. Гаспадар 
хаты кожнага наведвальніка частаваў віном i таму ў вялікіх вёсках 
расходы на віно былі вельмі адчувальныя. 

На асянінах — памінальных асенніх вячэрах, якія наладжваліся ў 
памяць аб памерлых сваяках — расход на віно ў заможных сем'ях 
складаў да 5 рублёў. Патрэбнае ў такіх выпадках мяса атрымлівалі ад 
уласных авечак i свіней. 

Невялікі расход быў на тытунь, а гарбата (чай) i цукар яшчэ толькі 
пачыналі з'яўляцца ў заможных сем'ях на вяселлях. 



ЗАБЫТЫ ШЛЯХ 
 
Беларусь - краіна шляхоў. Розных: гандлёвых i ваенных, чыгунач-

ных i водных, духоўных i матэрыяльных. Усе яны існавалі i існуюць 
перакрыжоўваючыся i разгаліноўваючыся, утвараючы ўсё новыя i 
новыя шляхі. 

Уся Еўропа ведае пра вялікі гістарычны гандлёвы шлях "з варагаў 
у грэкі", які ішоў праз нашу краіну па Дзвіне i Дняпры. Пра яго пі-
шуць у кнігах, яго вывучаюць у школах. Але ў Беларусі існавала i 
шмат іншых шляхоў, можа не такіх вялікіх i вядомых, але даволі 
значных, якія адыгрывалі ў свой час пэўную ролю ў жыцці нашых 
продкаў. 

Адзін з такіх забытых шляхоў знаходзіўся ў паўночна-заходняй 
частцы краіны i праходзіў па рачных сістэмах Дзвіны, Дзісны, Мя-
дзелкі, Нарачанкі i Віліі. Не выключана, што далей ёп ішоў па Вушы, 
Бярэзіне i Неману. Шлях ахопліваў таксама сістэмы Нарачанскіх i 
Мядзельскіх азёр. 

У гістарычных дакументах ён ускосна згадваецца пад 1579 годам, 
калі кароль Рэчы Паспалітай Стэфан Баторы ладзіў ваен- пую 
экспедыцыю супраць маскоўскага цара Івана Жахлівага, войскі якога 
захапілі тады горад Полацк. Паводле крыніц, па загаду караля ў 
Паставах гарматы былі пагружаны на плыты i na Мядзелцы i Дзісне 
перапраўлены ў Полацк. Можна меркаваць, што ваяводы Кароны i 
BKЛ, прымаючы рашэнне аб ваеннай экспедыцыі, толькі скарысталі 
даўно вядомую i дзейсную водную сістэму. 

Пазней, калі ўзрасло значэнне сухапутных шляхоў, водныя 
прыйшлі ў заняпад i былі забытыя. Высечка лясоў, інтэнсіўная мелія-
рацыя, разворванне калярачных земляў паскорылі працэсы зарастан-
ня вадаёмаў, і зараз, гледзячы на некаторыя рэкі, цяжка сабе уявіць, 
што па ix калісці плавалі гандлёвыя караблі. 

Паснрабуем на падставе геаграфіі i тапанімікі прасачыць магчы-
мую нітку паўночна-заходняга воднага шляху. 

Пачыпаючы "забыты шлях" з месца ўпадзення Дзісны ў Дзвіну, мы 
адразу спатыкаемся аб назву прытока. "Дзісна" мае славянскае пахо-
джанне i азначае "правая". Аднак гэты сэнс не адпавядае геаграфіч-
най традыцыі: у геаграфіі правыя i левыя прытокі вызначаюцца па 
накірунку рачной плыні. Калі мы будзем прытрымлівацца такога 
погляду, то мусім прызнаць, што Дзісна ("правая") з'яўляецца левым 
прытокам Дзвіны. Можна меркаваць, што назва дадзена славянамі, 
якія рухаліся ўверх па Дзвіне, i тады для ix яна сапраўды была 



правая. Гэта тлумачэнне знаходзіць пацверджанне ў працах М. Ерма-
ловіча, які пераканаўча паказаў, што славяне-крывічы спачатку зас-
навалі паселішчы ў сярэднім цячэнні Дзвіны, а потым рухаліся ўверх, 
канчаткова спыніўшыся на Палаце, дзе i вырас Полацк. Адначасова 
ішло інтэнсіўнае асваенне крывічамі даліны Дзісны. Звяргае на сябе 
ўвагу высокая шчыльнасць паселішчаў уздоўж гэтай ракі. Па-сут-
насці, мы назіраем наяўнасць вялікага "вяскова-местачковага мегапо-
ліса" абапал Дзісны. Гэта з'ява ўскосна сведчыць пра існаванне тут у 
даўнейшыя часы гандлёвага шляху, бо сама па сабе рака i яе прырод-
ныя багацці не ў стане прыцягнуць сюды такую колькасць жыхароў. 

Каланізацыя Дзісны крывічамі суправаджалася сутыкненнем з 
мясцовым насельніцтвам, хутчэй за ўсё з фіна-вугорскімі i балцкімі 
плямёнамі. Пра гэта сведчыць наяўнасць у паўночнай частцы Пас-
таўскага раёна адпаведных назваў: Васіліны, Бірвіта, Коскі, Мамулі, 
Кундры, Каз'яны. Адметную ролю на Дзісне, напэўна, адыгрывала 
паселішча Васіліны. Нездарма i сэнс назвы гэтай вёскі сведчыць пра 
яе колішнюю магутнасць. З фіна-вугорскіх моў вынікае: "васін" — 
"крыніца ля ракі", "ліна" — "умацаванае месца, замак" (для параўнан-
ня — Талін). Такім чынам, Васіліны — замак на рацэ каля крыніцы. 
Да сённяшняга часу рэшткаў замка не захавалася, але i зараз Васілі-
ны з'яўляюцца адной з буйнейшых вёсак, што месцяцца каля Дзісны. 

 Мал. 1. Паставы — адметны горад на «забытым шляху». 
 

Ці выпадкова ўзнікла паселішча ў тым месцы, дзе знаходзіцца? 
Трэба думаць, што не, бо троху вышэй рака падзяляецца на некалькі 
рачных сістэм (Бірвіта, Мядзелка, Дрысвята) i збудаваны "замак" як 
бы "закрываў" усе гэтыя сістэмы. Ваенныя i гандлёвыя шляхі ў вяр-
хоўях Дзісны траплялі пад кантроль Васілінскага замка. Падобную 



ролю адыгрывалі i Каз'яны, якія ўзніклі ніжэй сутокаў Дзісны i 
Дрысвяты. 

З Дзісны "забыты шлях" вёў у Бірвіту, а з яе - у Мядзелку. Трэба 
адзначыць, што берагі Мядзелкі таксама заселены даволі шчыльна. 
Практычна ўсе прыдатныя для жыцця землі абапал ракі занятыя 
паселішчамі, якія цягнуцца чарадой: Ракіты, Маскалішкі, Мамулі, 
Койры, Целякі, Турлы, Валодзькі, Русакі, Рыбчаны, Курты, Хацілы, 
Заброддзе, Волахі. Можна заўважыць, што назіраецца чаргаванне 
славянскіх i неславянскіх назваў, што можа сведчыць пра тое, што 
прадстаўнікі розных этнічйых груп значны час жылі побач. Паколькі 
назвы Русакі i Маскалішкі гавораць пра тое, што жыхарамі-
заснавальнікамі гэтых вёсак былі выхадцы з Масковіі, то ўскосна 
можна сцвярджаць, што водны шлях існаваў i ў сярэднявеччы. 

Яшчэ адным доказам шляху можа быць назва вёскі Волахі. Ёсць 
некалькі варыянтаў тлумачэння яе сэнсу, але варта спыніцца на ад-
ным: "Волахі" - скажоная форма слова "волакі", бо пераход "к" у "х" 
адбываецца даволі лёгка. A наяўнасць волакаў - гэта прамое сведчан-
не суднаходства. Ёсць i геаграфічныя перадумовы волака: вышэй 
вёскі знаходзяцца сутокі Мядзелкі i Спорыцы, дзе рачныя наносы 
маглі ўтвараць водмелі, што i прымушала караблі "валачыць". 

Мястэчка Паставы на "забытым шляху" мела адметнае значэнне. 
Ужо ў III-II тысячагоддзях да н. э. тут існавала старажытнае пасе-
лішча. У летапісную пару яно мела назву Пасаднік i выконвала ролю 
фарпосту заходніх межаў Полацкай зямлі. Далей у бок Балтыйскага 
мора славяне прасунуцца не змаглі i задаволіліся кантролем над 
Дзісненска-Мядзельска-Нарачанскім шляхам. Якая сіла не дала ім гэ-
тага зрабіць, пакуль што застаецца загадкай. Геаграфія i тапаніміка 
сведчыць пра тое, што раён Свянцянаў-Лынтупаў застаўся самабыт-
ным i захаваў некаторыя свае адметнасці. Імі з'яўляюцца: высокая 
доля назваў з канчаткам "-уны" (Палхуны, Каптаруны, Мягуны, 
Свірдуны, Эймуніс, Васюнай i т. п.); значная колькасць назваў ca 
спалучэннем зычных "св-", "шв-", "жв-" (Свіркі, Свілелі, Свірус, Свіла, 
Свянцяны, Швакшты, Жвойрышкі i інш.); значная ўзвышанасць i 
пера- сечанасць рэльефу; вялікая азёркасць; наяўнасць вадападзелу 
паміж Дзвіной i Нёманам. На гэтай тэрыторыі існавала Нальшанская 
зямля, звесткі аб якой утрымліваюцца ў летапісах. 

Маючы выгаднае геаграфічнае становішча, Паставы распаўсю-
дзілі свой уплыў на яшчэ дзве рачныя сістэмы: Лучайку (веска 
Перавознікі) i Спорыцу (вёска Задзеўе). 

Гандаль спрыяў росту мястэчка, якое ў XVIII стагоддзі ўжо. 
лічылася адным з прыгажэйшых у гэтым рэгіёне Рэчы Паспалітай. 



Асноўнымі гандлёвымі таварамі былі: рыба з навакольных азёраў, лес 
i лясныя прадукты з Пастаўскай i Манькавіцкай дачаў, прадукты 
земляробства з даліны Лучайкі, балотная жалезная руда (вёска Жала-
зоўшчына). Развіццё прамысловых прадпрыемстваў у часы Тызен-
гаўзаў у Паставах паспрыяла яго эканамічнаму ўмацаванню. Аднак 
падзел Рэчы Паспалітай, войны, знікненне воднага шляху прывялі 
мястэчка да заняпаду. 

Вышэй Паставаў Мядзелка значна звужаецца i цячэ ў асноўным 
сярод лясоў i хмызнякоў. Населеных пунктаў параўнальна мала 
(Ліпнікі, Манькавічы, Пятроўшчына, Ідаліна, Маўчаны, Лапосі), што  
сведчыць аб тым, што гэты участак шляху перастаў выконваць свае 
функцыі даволі даўно. Можна выказаць меркаванне, што "залатым 
часам" для яго былі X-XIV стагоддзі, калі ажыццяўляліся інтэнсіўныя 
стасункі паміж Полацкам, Наваградкам i Вільняй. 

Яскравыя доказы існавання гандлёвага шляху па Мядзелцы мы 
знаходзім на берагах яе вытока — возера Мядзел. Гэта даволі вялікі 
вадаём плошчай 16, 2 км2 з глыбінямі да 24 метраў, з моцна зрэзанай 
берагавой лініяй i грунай астравоў. Паўастравы i затокі ўтвараюць 
натуральныя гавані для караблёў. Асабліва выдзяляецца ў паўднёвай 
частцы возера унікальная пясчаная каса даўжынёй да 2 кіламетраў. У 
паўночнай частцы далёка ў акваторыю высоўваецца масіўны i даволі 
высокі паўвостраў Дубавы. Пра тое, што ўзбярэжжа возера ў 
даўнейшыя часы было шчыльна заселена, сведчаць вядомыя архео-
лагам гарадзішчы i селішчы. Напэўна цяжка вызначыць у паўночна-
заходняй частцы Беларусі раён, дзе б на параўнальна невялікай 
плошчы канцэнтравалася такая значная колькасць старажытных 
гістарычных аб'ектаў. Гарадзішчы знаходзяцца ля вытокаў Мядзелкі, 
на паўвостраве Дубавым, каля вёсак Рыбкі, Стругалапы, Пасашкі, 
Скары, Волачак i на востраве Замак. Гэты востраў патрабуе асаб- 
лівай увагі, бо хутчэй за ўсё ён кантраляваў усе ваколіцы і, на- пэўна, 
гандлёвы шлях. З усіх названых вышэй гарадзішчаў Замак найбольш 
захаваў рысы сваёй былой велічы: ягоная ўмацаваная частка i зараз 
узвышаецца на добры дзесятак метраў над наваколлем. Добра 
вызначаюцца валы i акружны роў. З вяршыні замкавай гары выдат-
на праглядаецца амаль уся акваторыя возера. Пра старажытнасць 
паселішча на востраве сведчыць вялікі культурны слой.  

Прырода вельмі ўдала стварыла гэты востраў, размясціўшы яго 
амаль пасярэдзіне возера якраз на лініі, якая злучае выток Мядзелкі i 
вусце рэчкі, што выцякае з возера Рудакова i ўпадае ў возера Мядзел 
каля вёскі Волачак. 



 Мал. 3. «Забы ты шлях» на карце М 1 :200 ООО. 



Назва "Волачак" з'яўляецца вельмі важным доказам існавання 
воднага шляху, бо паказвае на тое, што караблі з возера Мядзел у 
Рудакова трэба было цягнуць волакам. Каля вёскі возера ўтварае дзве 
вялікія затокі: адну — каля вусця рэчкі, а другую, адгароджаную 
касой, — бліжэй да вёскі Скары. Гэтыя прыродныя гавані давалі 
магчымасць караблям перачакаць непагадзь, або час, калі вызваліцца 
волак. З вострава Замак можна было згледзець любы рух, які 
адбываўся на волаку. 

Далей ад Волачка водны шлях ішоў да возера Рудакова. Геа-
графічнае становішча возера — ўнікальнае, магчыма, адзінкавае ў 
Беларусі. Яно ляжыць на водападзеле паміж басейнамі Дзісны 
(Дзвіны) i Віліі (Нёмана) i дае ваду адразу ў гэтыя дзве сістэмы. 
Чалавек, патрапіўшы на берагі гэтага возера адчувае заўважную 
празрыстасць, чысціню i свежасць паветра, якое прыгожа спалучаец-
ца з блакітным колерам вады. Тлумачыцца гэта тым, што Рудакова 
ляжыць значна вышэй над узроўнем мора, чым суседнія азёры. Так, 
для Рудакова ўзровень вады складае каля 185 метраў, у той час як для 
возера Мядзел — 159 м, а для возера Мястра — 165 м. Перапад у 20-
25 метраў — гэта даволі значны паказчык для нашай тэрыторыі. 
Варта заўважыць, што берагі вакол Рудакова стромкія i высокія, зусім  
побач з возерам знаходзіцца адзнака 225 м. Асаблівасці геаграфіч-
нага становішча i вялікая глыбіня (28,6 м) паспрыялі захаванню ў 
возеры прадстаўнікоў рэліктавай іхтыяфаўны. 

З Рудакова ў Мястра шлях ішоў па рацэ, якая бярэ пачатак у 
заходняй частцы возера. Гэта рачулка ў сярэднім цячэнні раз-
дзяляецца на два рукавы: адно рэчышча пралягае каля вёскі Мінчакі, 
а другое — каля Сабалеўшчыны. Сказаць дакладна па якому з 
рукавоў ішоў шлях зараз складана, але можна выказаць меркаванне, 
што яны выкарыстоўваліся абодва, толькі па аднаму адбываўся 
пад'ём, а па другому — спуск. Пра тое, што гэта меркаванне можа 
мець рацыю, сведчыць наяўнасць гарадзішча каля в. Мінчакі на луцэ 
ракі. Можна лічыць, што спуск з Рудакова ішоў праз в. Сабалеў-
шчына, бо гэта рукаво карацейшае, мае большы ўхіл i, адпаведна, 
больш хуткую плынь, а праз Мінчакі ішоў пад'ём. 

Далей водны шлях працягваўся па возеры Мястра да пратокі 
Скема i праз яе выводзіў у Нарач. Абапал пратокі знаходзяцца два 
гарадзішчы. Звужанасць паласы сушы, на якой яны знаходзяцца, i 
абмежаванасць з-за гэтага у мінулым лясных i жывёльных рэсурсаў, 
падштурхоўваюць да думкі, што прычына ўтварэння тут гарадзішчаў 
— гэта кантроль за водным шляхам, гандаль, рыба.Такія ж функцыі 
на возеры Нарач выконваў востраў Выспа, дзе ў сярэднявеччы 



знаходзіўся замак карапеўны Боны. З яго добра бачна пратока, часткі 
Нарачы i Мястра. 

Вельмі істотна тое, што на ўсім заходнім узбярэжжы Нарачы 
гарадзішчаў пакуль што не выяўлена, хоць гэтыя берагі не менш 
прыдатныя для жыцця, чым, напрыклад, на возеры Мядзел. 

З возера Нарач водны шлях вёў у рэчку Нарачанка, выток якой 
знаходзіцца ў паўднёва-усходняй частцы возера. Пакуль што стара-
жытнага паселішча тут не зафіксавана, але гэта зусім не значыць, 
што яго тут не было, — хутчэй за ўсё, дрэнна шукалі. 

Можна лічыць, што вызначаным шляхам ажыццяўляліся стасункі 
паміж Полацкам i Вільняй, i, вельмі верагодна, да ўтварэння гэтых 
княстваў. 

A ці магчыма было яго існаванне ў часы ўзвышэння Наваградка, 
першай сталіцы Вялікага Княства? Напэўна магчыма. Караблі з 
Нарачанкі маглі трапляць у Вілію, а потым па яе прытоку Вушы 
падымацца ўверх да сучаснага Маладэчна. 

Якраз у гэтым месцы знаходзіцца паніжэнне, якое падзяляе 
Мінскае i Ашмянскае ўзвышшы, i тут Вуша даволі блізка пады- 
ходзіць да прытока Нёмана—Бярэзіны. Дэтальныя даследванні маглі б 
вызначыць, ці існаваў тут волак. A наяўнасць такіх тапо- німаў як 
Хожава i Насілава дае падставы лічыць, што паміж Вушой i Бярэзінай 
у гэтым месцы нейкі pyx быў. 

Ускосна пацвярджаюць існаванне воднага шляху па Нёманскай 
Бярэзіне тапонімы Гарадок, Гарадзілава, Гарадзькі, якія знаходзядца 
ў даліне ракі. Асабліва яскравай з'яўляецца назва вёскі Палачаны. 
Заснавальнікамі або яе жыхарамі былі выхадцы з далёкага Полацку, 
якія, відаць, невыпадкова апынуліся тут. 

З Бярэзіны шлях ішоў уверх па Неману да Любчы, дзе мелася 
прыстань. Адтуль па сушы можна было лёгка дабрацца да Наваг-
радка. Магчыма, сучасная дарога ідзе па гістарычнай. 

Але караблі маглі падымацца з Любчы па Нёману i вышэй, да 
Лаўрышова, а потым па высокай вадзе па Валоўцы да Гарадзечна. 
Напэўна ўсё ж такі невыпадкова пабудаваў свой манастыр Войшалк - 
са слоў гандляроў ён добра ведаў пра падзеі ў Наваградку, Літве i ў 
Полацку. 

Напрыканцы варта заўважыць, што дэтальнае экспедыцыйнае 
вывучэнне волакаў i аналіз буйнамаштабных карт могуць даць дадат-
ковыя доказы ягонага існавання. 
 



 Мал. 4. Волакі на малюнку Я. Драздовіча. 



P. S. Калі артыкул ужо быў падрыхтаваны да друку, удалося 
знайсці яшчэ адзін цікавы факт, які звязаны з "забытым шляхам". Ён 
мае адносіны да вытокаў Нарачанкі. У кнізе Л. Д. Побаля "Древности 
Белоруссии в музеях Польши" (Мн., Наука и техника, 1979) чытаем: 
"Маецца інфармацыя A. Віслоцкага ад 18 жніўня 1937 г., якая 
надрукавана 31 жніўня 1937 года ў польскай газеце "Кур'ер 
Поранны". У ёй паведамляецца аб тым, што на паўднёвым беразе 
возера, ва ўрочышчы Скок, каля ракі Нарачанкі, у лесе падчас работ 
па стварэнню штучных вадаёмаў пад слоем пяску на глыбіні 2 м 
знойдзены "абпаленыя" i "закопчаныя скопішчы крэмня", кускі дрэва, 
гладкасценныя i з аблямоўкай кавалкі посуду, розныя вырабы з 
крэмня i каменя. Два каменныя прадметы мясцовымі жыхарамі 
ўжываліся як цянжаркі для сетак. Тут, верагодна, знаходзілася 
тарфянікавае паселішча неаліту або бронзавага веку". 



ШКОЛЫ ГРАМАТЫ НА ТЭРЫТОРЫІ ПАСТАЎСКАГА 
РАЁНА Ў 80-я ГАДЫ XIX СТАГОДЦЗЯ 

 
У другой палове XIX стагоддзя, а дакладней, у 80-х гадах, на 

Пастаўшчыне, як i ў многіх іншых месцах Беларусі, пачалі адчыняцца 
так званыя школы "грамотности", альбо царкоўна-прыходскія. Ix было 
ўтворана даволі шмат, прычым нават i ў невялікіх вёсках. Тым часам 
пачалі сваё існаванне такія школы як Курапольская, Цёплаўская, 
Дварчанская, Целякоўская, Рымкаўская, Ліпніцкая i некаторыя 
іншыя. 

Вядома, з'яўленне такіх школ дыктавалася ўмовамі жыцця той 
пары. Расейскія імперскія ўлады зрабілі высновы з паўстання К. 
Каліноўскага ў 1863 годзе i мусілі прызнаць, што цёмны i непісьменны 
чалавек можа быць не менш небяспечным для самадзяржаўя, чым 
чалавек пісьменны i адукаваны. Відаць для таго, каб узмацніць уплыў 
Вялікарасіі на Беларусь, i былі прынятыя захады аб стварэнні школ 
граматы для сялянскіх дзяцей. Асноўная задача, якую вырашалі кіру-
ючыя колы, гэта выхаваць беларускіх дзетак па канонах правас-
лаўнай веры ў адданасці цару i імперыі. 

Усе ўтвораныя школы знаходзіліся ў вельмі цяжкіх умовах: не 
хапала памяшканняў, не было падручнікаў, не хапала добрых настаў-
нікаў. 

Школы лічыліся "приходящими", гэта значыць, дзеці збіраліся там 
толькі на заняткі, а пасля ix расходзіліся па хатах. Звычайна, паста-
яннага месца для заняткаў не было i школа месцілася ў лепшых 
сялянскіх хатах, або хатах бацькоў вучняў, i пa чарзе пераходзіла 
(звычайна праз тыдзень) у іншую хату. 

Заняткі пачыналіся ў асноўным пасля заканчэння працы ў полі i 
прыпадалі на 1 лістапада (Курапольская, Целякоўская, Цёплаўская, 
Хацілаўская) ці 15 лістапада (Рымкаўская, Дварчанская). Доўжыўся 
навучальны год 5 месяцаў i ўжо ў пачатку красавіка ці ў сярэдзіне 
гэтага месяца заняткі спыняліся, бо для дзяцей пачыналася гарачая 
пара працы ў полі. 

Школы дзейнічалі як аднакласныя i таму вучыліся там дзеці роз-
нага ўзросту. Напрыклад, у Чурылаўскай школе з 21 вучня два не мелі 
i 10 год, а чатыром ужо было больш як чатырнаццаць. Гэткая ж 
карціна назіралася i ў іншых школах. У Цёплаўскай з 15 вучняў 9 мелі 
да 11 годоў i 1 - да 13; у Целякоўскай 8 - да 10 годоў, а 7 — да 11; у 
Рымкаўскай 1 меў 8 годоў, 2 — 15 i адзін - 16 (усяго 17 чалавек); у 
Курапольскай - да 10 - 10 вучняў, да 13-7 вучняў (усяго 27). 



Навучанне вялося выключна на рускай i стараславянскай мовах. 
Відаць, існавала дыскрымінацыя па веравызнанню, бо амаль усе 
вучні - праваслаўныя. 

Як адзначалася вышэй, спецыяльных памяшканняў школы не 
мелі, толькі школа ў Рымках месцілася ў хаце Сцяпана Босікава, за 
што той атрымліваў ад царкоўнапрыхадской апекі 15 рублёў у год. 

Асноўная частка школ не мела падручнікаў i іншых прыста-
саванняў для вучэння. Гаротны стан школ можна ўявіць з заяўкі, 
якую пісаў у 1886 годзе наглядчык Рымкаўскай школы (ён жа i 
загадчык) святар Васіль Мікольскі: "У школе ёсць толькі адна азбука 
на рускай i славянскай мовах; няма ніякіх падручнікаў i дапа-
можнікаў; неабходна мець дапаможнікі па Свяшчэннай Гісторыі 
Старажытнага i Новага Запаветаў, па арыфметыцы i Рускай гісторыі; 
акрамя тага неабходна мець падручнікі па Свяшчэннай Гісторыі i 
малітоўнікі..." Нездарма заяўку пісаў святар, бо школы знаходзіліся 
пад наглядам царквы i асноўным прадмегам у ix быў Закон Божы. 
Часцяком такія духоўныя заняткі вялі самі святары, напрыклад, у 
Рымках сп. Васіль Мікольскі. Пастаўскі святар Гаўрыіл Пігулеўскі быў 
наглядчыкам над выкладаннем Закона Божага ў Кураполлі, Целяках, 
Цёплых. 

Па іншых дысцыплінах заняткі вялі звычайна мясцовыя адука-
ваныя жыхары. У Кураполлі гэта быў Іван Осіпаў Собаль, у Дварчанах 
— Даніла Людвігавіч Навіцкі, у Рымках — Сцяпан Босікаў, у Целяках 
Мацвей Антонаў Цяляк, у Цёплых - Мікалай Сцяпанаў Соўка. 

Звычайна настаўнікі атрымлівалі за навучанне дзяцей грошы ў 
памеры 15-20 рублёў у год ад бацькоў, якія плацілі па 1 рублю ці па 50 
капеек за вучня. Праўда, некаторыя школы трымаліся за кошт 
царкоўных ахвяраванняў. 

Гісторыя паказвае, што царкоўна-прыхадскія школы ўсё ж такі 
адыгрывалі сваю станоўчую ролю ў развіцці адукацыі i асветы ў 
нашым краі. Некаторыя ca школ з часам перараслі ў базавыя, а то i ў 
сярэднія школы, ну а некаторыя зніклі, як зніклі i самі вёскі. 

 
СЛЯДЫ ПЕРШАЙ СУСВЕТНАЙ 
 
Самотны лёс Беларусі... Няма такога стагоддзя ў яе гісторыі, якое 

прайшло б без войнаў, пажараў, крыві i слёз. Наш самы "гуманны 
век" не стаў выключэннем. Дзве сусветныя вайны лютай віхурай пра-
несліся па зямлі беларускай, пакідаючы за сабой чорны след абгарэ-
лых вёсак, маршчыны траншэяў ды рады крыжоў над невялікімі 
насыпамі зямлі. Але, калі памяць пра другую сусветную вайну яшчэ 



жывая, бо жывуць яе ўдзельнікі i сведкі, то рэха першай вайны ўжо 
губляецца ў новых лясах i сярод хат адбудаваных нанова вёсак i 
гарадоў. I ўсё ж сям-там можна сустрэць яе сляды. Асабліва добра 
захаваліся яны ў межах Пастаўскага i Мядзельскага раёнаў, што 
звязана з размяшчэннем тут на працягу трох гадоў вайны ўмаца-
ванай лініі фронту. Трывалы выступ нямецкай абароны праходзіў 
праз Паставы, воз. Мядзел, воз. Нарач. 

Прычынай утварэння гэтага выступу была вядомая аперацыя 
нямецкай арміі пад назвай "Свянцянскі прарыў", якая была праве-
дзена напрыканцы лета-восені 1915 года. Тады пяць дывізій кайзера 
ўклініліся ў рускі фронт у раёне Свянцян (суч. Швянчоніс) i прымусілі 
да адыходу каля дваццаці рускіх пяхотных дывізій больш чым на 80 
кіламетраў, а конны корпус генерала Гарнье зайшоў у глыбокі тыл 
дзесятай рускай арміі амаль на 120 кіламетраў, перарэзаў 19 верасня 
чыгунку Мінск-Масква ў раёне Смалявіч i заставаўся гаспадаром 
становішча на працягу тыдня. Толькі велізарным напружаннем сіл 
рускай арміі ўдалося ліквідаваць гэты прарыў i адкінуць немцаў да 
азёраў Нарач i Свір. 

На участку фронту паміж Дзісной i возерам Свір падзеі пад час 
прарыву разгортваліся наступным чынам. Наступ нямецкай арміі 
пачаўся 9 верасня на мяжы двух рускіх франтоў - Паўночнага 
(глаўком генерал Рузскі) i Заходняга (глаўком генерал Аляксееў). Праз 
тры дні яны захапілі станцыю Нова-Свянцяны (суч. Швянчаняляй), а 
14 верасня галоўныя сілы конніцы немцаў, рухаючыся на поўдзень, 
уварваліся трыма калонамі паміж азёрамі Нарач i Свір. Пазней былі 
захоплены Глыбокае i Докшыцы. Вялікімі намаганнямі ў канцы 
верасня рускім войскам удалося адцясніць нямецкую кавалерыю да 
лініі Паставы - воз. Нарач, але, напаткаўшы тут добра арганізаваную 
абарону, мусілі спыніцца i перайеці да пазіцыйных дзеяпняў. Фронт 
стабілізаваўся з выгадай для немцаў: пад ix кантролем знаходзіліся 
асноўыыя камандныя вышыні Свянцянскіх градаў, што дазваляла 
сачыць за дзеяннямі рускай арміі на Полацкай i Нарачанскай нізінах.  

Супрацьстаянне войскаў расцягнулася на тры гады. За гэты час 
немцы здолелі стварыць вельмі моцную сістэму абароны. Да сённяш-
няга дня добра захаваліся лініі траншэяў, якія цягнуцца двумя-трымя 
стужкамі з поўначы на поўдзень уздоўж лініі фронту. На камандных 
вышынях будаваліся масіўныя жалезабетонныя бліндажы – доўгатэр-
міновыя ўмацаваныя кропкі. У асобных месцах яны ўтвараюць цэлыя 
ўмацаваныя раёны, дзе сканцэнтравана па 20-30 такіх збудаванняў. 
Пры таўшчыні сцен каля 50 см яны маюць досыць унушальныя 
памеры: ад 8 да 15 метраў даўжыні да 3-5 метраў шырыні. Некато-



рыя поўнасцю заглыблены ў зямлю, іншыя ўзвышаюцца над 
мясцовасцю. Толькі на невялікім участку фронта ад Паставаў да вёскі 
Дукі ix налічваецца каля 25. 

 Мал. 1. Нямецкія ўмацаванні каля в. Пя троўшчына. 

 
Мал. 2. Нямецкая ДАК каля в. Дукі. 

 
Каб стварыць такую сістэму абарончых збудаванняў, патрэбен 

быў час i неабходны матэрыял. Для задавальнення патрэб фронту 
немцамі была пабудавана сістэма чыгунак. Рэшткі чыгуначных насы-
паў яшчэ выдзяляюцца ў рэльефе ў некаторых мясцінах. Так немцамі 
была пракладзена "Паўднёвая чыгунка", якая ішла з Гадуцішак на 
поўдзень уздоўж лініі фронта. Ад яе ў бок перадавых пазіцый 
адыходзілі чыгуначныя веткі. Толькі ў межах раёна ix налічваецца 
больш сямі. 



Чыгункі выконвалі розныя функцыі, сярод якіх не апошняя роля 
прыпадала на падвоз папаўнення i адвоз раненых i забітых. Ды, 
напэўна, не ўсіх загінуўшых удавалася вывозіць. З гэтай прычыны мы 
сустракаем на лініі фронта шмат нямецкіх могілкаў. Магчыма, па-
хаваннем забітых займаліся не толькі нямецкія пахавальныя каман-
ды, але i мясцовыя жыхары, бо на асобных могілках можна сустрэць 
магілы рускіх салдат. 

Могілкі маюць розны выгляд i розны стан захавання: ёсць добра 
ацалелыя i, нават, абгароджаныя, а ёсць i моцна пашкоджаныя ды 
цалкам знішчаныя. На многіх захавалася планіроўка, выдатна выдзя-
ляюцца асобныя магілы, на каторых маюцца бетонныя крыжы з 
ацалелымі надпісамі. Звычайна на ix ёсць прозвішчы i імёны, 
вайсковыя званні, нумары вайсковых адзінак, даты смерці. Аўтарам 
на лініі фронту ад мяжы з Летувой да воз. Мядзел выяўлена 
месцазнаходжанне 16 нямецкіх могільнікаў, на якіх пахавана каля 
700-800 вайскоўцаў. 

Уяўленне аб знешнім выглядзе могільнікаў можна скласці на пад-
ставе апісання нямецкага пахавання каля вёскі Мікіткі Мядзельскага 
раёна. Яно знаходзіцца каля рэчкі на першай надпоплаўнай тэрасе. 
Мае памер 20x40 метраў, налічвае каля 56 магіл, з якіх 18 разбурана. 
Пахаванні размяшчаюцца ў тры рады. Каля рэчкі ёсць абеліск, які 
складзены вялікімі камянямі. Надмагільныя пліты сустракаюцца двух 
тыпаў: бетонныя квадратныя з рэльефам у выглядзе крыжа i 
бетонныя літыя ў форме крыжа прымацаваныя на камянях. Пліты 
раскіданыя хаатычна. Усяго ix налічваецца 23. 

Надпісы на многіх плітах не чытаюцца з прычыны пашко-
джанняў. 

На жаль, на сённяшні дзень ні могілкі, ні ўмацаванні на лініі 
фронта першай сусветнай вайны не абвешчаны помнікамі гісторыі, i 
таму, асабліва ў апошні час, назіраецца інтэнсіўны працэс ix 
разбурэння. Калі раней асноўнай разбуральнай сілай была прырода, 
то цяпер гэту функцыю пач- варна выконвае чалавек. Высокі 
рынкавы кошт вайсковых рэга- лій прывёў да таго, што на 
могільніках асобныя "прадпрымальнікі" праводзяць раскопы пахаван-
няў. З прычыны гэтага абсалютная бальшасць могілак знаходзіцца ў 
жудасным стане: голыя ямы магіл, раструшчаныя надмагіллі, 
параскіданыя косткі i чарапы. 
Вар'яцтва на мяжы стагоддзяў. 



НЯМЕЦКІЯ ЧЫГУНКІ НА ПАСТАЎШЧЫНЕ 
 
Калі б некалькі гадоў таму хто сказаў мне, што на Пастаўшчыне 

існавала густая сетка чыгунак, то я напэўна, не паверыў бы. Зараз мы 
маем дзве веткі, якія праходзяць праз наш раён: Полацк - Вільня i 
Варапаева - Друя, i пра іншыя чыгункі - ніякіх згадак. 

Але маршруты краязнаўчых вандровак не адзін раз перасякалі 
доўгія вузкія валы, якія вельмі нагадваюць падсыпку чыгуначнага 
палатна. Здагадкі пацвердзіліся: пошукі даюць падставы сцвярджаць, 
што ў час першай сусветнай вайны каля лініі фронту з нямецкага 
боку існавала даволі густая сетка чыгунак. Стварэнне яе тлумачылася 
патрэбамі вайны - немцы будавалі моцную лінію абароны. 

Як вядома, нямецка-расійская лінія фронту стабілізавалася ў 1915 
годзе, i ў выніку баявых дзеянняў у раёне Паставы-Нарач ўтварыўся 
значны выступ нямецкіх войскаў. Размежаванне дзвюх армій прахо-
дзіла па населеных пунктах Галатыльцы- Вілейты-Мікулішкі-Мажэйкі-
Хацілы-Паставы-Рамелькі-Шыркі-Гутары-Гарані. Для кайзераўскага 
войска Нарачанска-Пастаўскі плацдарм быў вельмі важны i на яго 
ўмацаванне яны не шкадавалі сродкаў. Сапраўды, у гэтым рэгіёне 
немцы кантралявалі камандныя вышыні: Свянцянскія грады нале-
жылі ім. Варта толькі параўнаць: вышыня Паставаў - 160 метраў над 
узроўнем мора, a Камаяў - каля 220 метраў. 

Больш трох гадоў стаяў фронт на нашай тэрыторыі, i за гэты час 
немцам удалося стварыць вельмі моцную сістэму ўмацаванняў у 
выглядзе траншэяў з масіўнымі жалезабетоннымі бліндажамі, цэлымі 
ўмацаванымі раёнамі. 

Для забеспячэння патрэб у матэрыялах, зброі, падвозе i адвозе 
салдат была створана сістэма чыгунак. Галоўную ролю выконвала 
чыгунка Вільня-Полацк i станцыя Гадуцішкі. Каля вёсак Мольдзевічы 
i Ярэва чыгункі веерам разыходзіліся да лініі фронту. Паўночны 
сектар выступу забяспечвалі дзве веткі. Першая ішла з Ярэва на 
Свілелі, Інтоку, Кальвацішкі. У Свілелях яна раздзялялася i забяспеч-
вала сувязь з Мікулішкамі i Ляснымі Мулерамі. Дарэчы, сучасныя 
дарогі часткова ідуць па чыгуначных насыпах. 

Другая ветка таксама выходзіла з Ярэва i ішла на Мажэйкі, возера 
Ксяндзы i каля возера Кавалькі выходзіла на чыгунку Вільня-Полацк. 

Для забеспячэння патрэб паўднёвай часткі фронту была па-
будавана Паўднёвая чыгунка, якая праходзіла амаль паралельна лініі 
фронту з Мольдзевіч на Малую Вольсю, Рудзі, Мацуты, Шкіралі, Ру-
беж, Барадзіно. Ад гэтай Паўднёвай чыгункі ў бок лініі фронту 
адыходзілі веткі: Дукоўская - з Рудзяў на Дукі да Літвінак; Зага-



чаўская - з Рудзяў на Дашкі i Загачча; Спорская - з Барадзіна на 
Споры i чыгунка Крэўна - з Барадзіна на Крэўна. 

З вёскі Барадзіно адна ветка вяла ў тыл праз Аляхнішкі, Піліпаўцы 
да Ёдаўцаў. На той час Ёдаўцы i Камаі былі даволі значнымі паселіш-
чамі (Камаі - 82 двары; Ёдаўцы - 69 двароў) і, напэўна, адыгрывалі 
ролю апорных базаў гэтага сектара фронту. 

Сказаць дакладна, ці ўдалося немцам поўнасцю ўвесці ў дзеянне 
ўсю гэту сістэму чыгунак, сёння, бадай, не магчыма, але на нямецкіх 
ваенных картах яны ўсе зафіксаваны. 

Мала што засталося ад чыгунак таго часу, але i сёння на заходнім 
беразе возера Мажэйкі можна пабачыць добра захаваны чыгуначны 
насып з размешчанымі там-сям жалезабетоннымі бліндажамі. Помнікі 
гісторыі, якія пакуль што захаваў час... 

